
ᐅᓐᓄᓴᒃᑯᑦ, ᐃᓐᓇᐃᑦ, ᐅᖃᖅᑎᑦᓯᔨ, ᓯᕗᓕᖅᑎ, ᒪᓕᒐᓕᐅᖅᑏᑦ ᐊᒻᒪᓗ ᓄᓇᕗᒻᒥᐅᑦ, ᑐᙵᓱᒋᑦᓯ 

ᓯᑕᒪᖓᓐᓂ ᑲᑎᒪᓂᖓᓄᑦ ᑐᒡᓕᐊᓂ ᓄᓇᕗᒻᒥ ᒪᓕᒐᓕᐅᖅᑏᑦ. 
 

ᐅᐱᒍᓱᒻᒪᕆᑦᑐᖓ ᐊᐅᓚᑦᓯᖃᑕᐅᒃᑲᓐᓂᕈᓐᓇᕋᒪ ᒪᑐᐃᖅᑕᐅᑎᓪᓗᒍ ᑲᑎᒪᓂᐅᓂᐊᖅᑐᖅ. 
 

ᐱᒋᐊᓕᖅᑎᓪᓗᑕ ᑲᑎᒪᓂᐅᓂᐊᖅᑐᒥᒃ, ᐅᐱᒍᓱᒻᒪᕆᑦᑐᖓ ᐃᓕᓴᖅᓯᒍᒪᔪᖓ 60-ᐅᓪᓗᑎᒃ ᓄᓇᕗᒻᒥᐅᑦ 

ᐃᓕᒌᑦ ᐃᓚᐅᖃᑕᐅᒋᐊᖅᑐᖅᓯᒪᔪᑦ ᑲᓇᑕᒥ ᐅᑭᐅᒃᑯᑦ ᐱᙳᐊᕕᔾᔪᐊᖅᑐᓂ. ᓂᕆᐅᑦᓯᐊᖅᑐᖓ 

ᐊᐅᓪᓚᓛᕐᓂᓐᓂᒃ ᕙᐃᑦᕼᐅᐊᔅ, ᔫᑳᓐᒧᑦ ᑲᑎᒋᐊᖅᑐᕐᓗᒋᑦ ᓄᓇᕗᒻᒥᐅᑦ ᐃᓕᒌᑦ ᒪᑐᔭᐅᑎᓪᓗᒍ 

ᖁᕕᐊᒍᑎᖃᓛᖅᑎᓪᓗᒋᑦ ᓈᑦᓯᖑᔭᓛᕐᓂᐊᒥ, ᒫᑦᓯ 10. 
 

80-ᑲᓐᓃᑦ ᓄᓇᕗᒻᒥᐅᑦ ᐃᓚᐅᖃᑕᐅᓪᓗᑎᒃ ᒪᒃᑯᑦᑐᐃᑦ ᑭᒡᒐᖅᑐᐃᔩᑦ, ᑕᕐᕆᔭᖅᑎᑦᓯᔩᑦ ᐊᒻᒪᓗ 

ᑕᑯᕋᓐᓈᑎᑦᓯᔩᑦ, ᐱᙳᐊᕕᔾᔪᐊᖅᑐᓃᒻᒥᔪᑦ. 
 

ᑖᒃᑯᐊ ᐊᒥᓲᓂᖅᐹᖑᓯᒪᔪᑦ ᓄᓇᕗᒻᒦᖔᖅᑐᑦ ᐊᐅᓪᓚᖅᑎᑦᓯᒪᔭᖏᑦ ᑲᓇᑕᒥ ᐅᑭᐅᒃᑯᑦ 

ᐱᙳᐊᕕᔾᕗᐊᖅᑐᓄᑦ. ᑲᔪᓯᒍᔾᔭᐅᑦᓯᐊᖅᓯᒪᔪᑦ ᐊᒻᒪᓗ ᐃᖏᕐᕋᑦᓯᐊᓛᖁᔭᒃᑲ ᖃᓄᐃᖏᓪᓗᑎᒃ 

ᐊᖏᕐᕋᓕᕈᑎᒃ. 
 

ᐃᓕᓴᕆᒍᒪᒻᒥᔭᕋ ᓰᓚ ᕗᐊᑦ-ᑯᓘᑦᑎ ᐊᖏᔪᖅᑳᖑᓚᐅᖅᓯᒪᔪᖅ ᐃᓄᐃᑦ ᓯᓚᕐᔪᐊᒥ ᑲᑐᔾᔨᖃᑎᒌᖏᓐᓄᑦ 

ᓂᕈᐊᕋᑦᓴᓕᐊᖑᖃᑕᐅᓯᒪᒻᒪᑦ Nobel Prize ᓄᓇᕐᔪᐊᒥ ᐃᓕᓴᕆᔭᐅᒍᑎᒧᑦ ᐊᑦᓱᕉᑎᖃᖅᓯᒪᓂᖓᓄᑦ 

ᐱᒻᒪᕆᐅᓂᖓᓂᒃ ᖃᓄᑎᒋ ᓯᓚᐅᑉ ᐊᓯᔾᔨᐸᓪᓕᐊᓂᖓ ᐊᑦᑐᐃᓂᖃᖅᐸᓪᓕᐊᒻᒪᖔᖅ ᓄᓇᕗᒻᒧᑦ ᐊᒻᒪᓗ 

ᓄᓇᕐᔪᐊᒥ ᐅᑭᐅᖅᑕᖅᑐᒥᐅᑕᕐᓄᑦ. 
 

ᐃᓕᓴᕆᒍᒪᒻᒥᔭᕋ ᓄᖅᑲᕕᑦᓯᒪᓕᖅᑐᖅ ᐊᖕᓕᑲᒃᑯᓐᓄᑦ ᐊᔪᕆᖅᓱᐃᔨ ᒪᐃᒃ ᒑᑦᓄ, 

ᑎᒃᑯᐊᖅᑕᐅᕋᑖᓚᐅᖅᑐᖅ ᑲᓇᑕᐅᑉ ᑯᐃᓐᒧᑦ ᑭᒡᒐᖅᑐᖅᑎᖓᓄᑦ ᐃᓚᒋᔭᐅᖃᑕᐅᓂᐊᕐᓗᓂ ᑲᓇᑕᒥ 

ᖁᑦᑎᓂᖅᐹᒧᑦ ᐃᓕᓴᕆᔭᐅᒍᑎᒧᑦ Order of Canada. ᑎᒃᑯᐊᖅᑕᐅᓂᖓ ᐃᓕᓴᕆᔭᐅᒍᑎᒋᔭᖓ 

ᐊᑯᓂᐊᓗᒃ ᐱᔨᑦᓯᕋᖅᓯᒪᓂᖓᓄᑦ ᐅᑭᐅᖅᑕᖅᑑᑉ ᑲᓇᓐᓇᖅᐸᓯᐊᓂ. 
 

ᑖᒃᑯᐊ ᐊᖏᖅᓯᒪᑦᓯᐊᖅᑐᑎᒃ ᐊᑦᓱᕉᑎᖃᖅᓯᒪᔪᐃᓐᓇᐃᑦ ᐃᓕᓴᕆᔭᐅᒍᓐᓇᖅᓯᓪᓗᑎᒃ. 
 

ᐅᔾᔨᕆᑦᓯᐊᖅᑕᒃᑲ ᐊᖏᕈᑎᖃᖅᓯᒪᓂᖏᑦ ᐃᓕᖅᑯᓯᑦᑎᓐᓄᑦ, ᐃᓅᖃᑎᑦᑎᓐᓄᑦ ᐊᒻᒪᓗ 

ᐊᕕᑦᑐᖅᓯᒪᕕᑦᑎᓐᓄᑦ. 

ᓄᓇᕘᖃᖅᓯᒪᓕᖅᑐᒍᑦ ᐊᕐᕌᒍᓂᒃ ᓯᑕᒪᐅᔪᖅᑐᓂᒃ. ᓲᕐᓗᓕ ᓯᑯᙱᓚᑦᑐᑎᑐᑦ ᕿᓚᒥᐅᑎᒋᓯᒪᔪᖅ ᐃᓄᐃᑦ 

ᖃᓄᐃᓕᐅᕈᑎᒋᓯᒪᔭᖏᓐᓂ. ᑖᒃᑯᓇᓂ ᐊᕐᕌᒎᓯᒪᔪᓂ ᓯᑕᒪᐅᔪᖅᑐᓂ, ᐊᒥᓱᐊᓗᓐᓂᒃ 

ᑲᔪᓯᑦᓯᐊᕈᔾᔭᐅᓯᒪᔪᒍᑦ -- ᑭᓯᐊᓂ ᓱᓕ ᐊᒥᓱᓂᒃ ᐊᑦᓱᕉᑕᐅᒋᐊᓕᓐᓂᒃ ᐱᔭᑦᓴᖃᖅᑐᒍᑦ. 
 

ᐱᔪᓐᓃᑎᑦᓯᒐᓱᐊᕐᓂᖅ ᓂᖓᕐᓂᐅᕙᑦᑐᓂᒃ 

ᐃᓚᖓᑦ ᐊᑦᓱᕉᑕᐅᒋᐊᓕᒃ ᐊᒥᓲᓗᐊᕐᓂᖏᓐᓄᑦ ᐃᓚᒌᓂ ᓂᖓᕐᓂᐅᕙᑦᑐᖅ. 
 

ᐃᓚᒌᓕᒫᑦ ᐃᓅᓯᖃᕈᓐᓇᕆᐊᓖᑦ ᓂᖓᕐᓂᖅᑕᖃᖏᑦᑐᒥ. ᓄᓇᓕᕗᑦ ᐊᑦᑕᓇᙱᓂᖅᓴᐅᖁᓪᓗᒋᑦ 

ᑭᒃᑯᓕᒫᑦ ᐱᓕᕆᒍᒪᓂᖃᕆᐊᓖᑦ. ᓄᓇᕗᒻᒥᐅᑦ ᐊᒻᒪᓗ ᓄᓇᓖᑦ ᐱᓕᕆᖃᑎᒌᖃᑦᑕᕆᐊᓖᑦ 

ᐃᑉᐱᒍᓱᑦᓯᐊᖅᑐᑦ ᓄᓇᓖᑦ ᐃᓅᖃᑎᒌᑦᓯᐊᖅᑐᑎᒃ ᓄᓇᖅᑲᑎᒌᒍᓐᓇᕐᖓᑕ. 
 

ᑕᒪᓐᓇ ᐱᔾᔪᑎᒋᓪᓗᒍ ᒪᓕᒐᓕᐅᕐᕕᒻᒥ ᑲᔪᓯᑎᑦᓯᓚᐅᖅᑐᑦ ᐃᓚᒌᑦᑐᓄᑦ ᐊᑐᕐᓂᕐᓗᒃᑎᑦᓯᑦᑕᐃᓕᒪᓂᕐᒧᑦ 

ᐱᖁᔭᕐᒥᒃ. ᑕᕝᕙᓂ ᐊᕐᕌᒍᒥ ᒐᕙᒪᒃᑯᑦ ᑐᕌᒐᖃᕐᓂᐊᖅᑐᑦ ᐊᑐᓕᖅᑎᑕᐅᕙᓪᓕᐊᓂᖓᓂᒃ. 

ᐊᑐᓕᖅᑎᑦᓯᕙᓪᓕᐊᓂᕐᒧᑦ ᖃᓄᖅᑑᕈᑎᑦ ᐃᓚᒋᓕᐅᔾᔨᓯᒪᓂᐊᖅᑐᑦ ᓄᓇᓕᓐᓃᑦᑐᑦ ᐱᓕᒻᒪᑦᓴᖅᑕᐅᓗᑎᒃ 

ᐃᓐᓇᒻᒪᕇᑦ, ᐃᖅᑲᓇᐃᔭᖅᑏᑦ ᐃᓄᖕᓂᒃ ᐱᓕᕆᐊᖃᖅᐸᑦᑐᑦ, ᐃᖅᑲᖅᑐᐃᔨᕋᓛᑦ, ᐸᓖᓰᑦ ᐊᒻᒪᓗ 

ᐃᓄᓕᕆᔩᑦ. 
 

ᐃᓚᖓᑦ ᑐᕌᒐᕆᔭᐅᔪᖅ ᐱᖁᔭᕐᒥ ᑲᒪᒋᔭᖃᕋᓱᐊᕐᓂᕐᒧᑦ ᐊᒥᓲᓗᐊᖃᑦᑕᕐᓂᖏᓐᓂᒃ ᐃᓚᒌᓂ 

ᓂᖓᕐᓂᐅᕙᑦᑐᑦ ᐱᖁᔭᖅᑎᒍᑦ ᐱᔪᓐᓇᐅᑎᑖᖅᑎᑦᓯᓗᑎᒃ ᐊᒻᒪᓗ ᐱᓕᕆᔾᔪᑎᑦᓴᖅᑖᖅᑎᑦᓯᓗᑎᒃ 

ᓄᖅᑲᖓᑎᑕᐅᔫᒥᒍᓐᓇᖅᓯᖁᓪᓗᒍ ᖃᓄᑐᐃᓐᓇᖅ ᐱᓂᕐᓗᐃᓂᐅᕙᑦᑐᑦ - ᐃᓚᒋᓕᐅᑎᓪᓗᒋᑦ ᑮᓇᐅᔭᖅᑎᒍᑦ 

ᐊᒻᒪᓗ ᐃᓱᒪᕐᓗᑎᑦᓯᓂᒃᑯᑦ ᐱᓂᕐᓗᐃᓂᐅᕙᑦᑐᑦ ᐃᓐᓇᒻᒪᕆᓐᓂᒃ - ᐱᔾᔪᑎᓪᓚᕆᖏᓐᓂᒃ ᐱᒋᐊᕐᕕᖃᕐᓗᑎᒃ. 
 

ᐱᖁᔭᖅ ᐃᓚᒋᓕᐅᔾᔨᓯᒪᔪᖅ ᒪᓕᑦᑕᐅᒋᐊᓕᓐᓂᒃ ᐃᓕᖅᑯᓯᑐᖃᖅᑎᒍᑦ ᐃᓄᓕᕆᔾᔪᓯᓂᒃ ᐃᓘᓐᓇᖏᓐᓄᑦ 

ᐊᑦᑐᖅᑕᐅᓂᖃᖅᓯᒪᔪᓄᑦ. ᐃᓗᓕᖃᕐᒥᔪᑦ ᑐᐊᕕᕐᓇᖅᑐᒃᑯᑦ ᓴᐳᒻᒥᑦᓯᓂᕐᒧᑦ ᑎᓕᓯᒍᑎᓂᒃ, ᐊᒻᒪᓗ 

ᓄᓇᓕᓐᓂ ᐃᓚᐅᖃᑕᐅᑎᑦᓯᓂᕐᒧᑦ ᑎᓕᓯᒍᑎᓂᒃ. 
 

ᐱᖁᔭᖅ ᐃᑲᔪᖅᓱᐃᒻᒥᔪᖅ ᐋᖅᑭᒋᐊᕈᑎᑦᓴᓂᒃ ᓂᖓᖃᑦᑕᕐᓂᐅᔪᓄᑦ ᒪᓕᑦᑕᐅᒍᓐᓇᕐᓗᑎᒃ ᐅᑉᐱᕆᔭᐅᔪᑦ 

ᓄᓇᓕᓐᓄᑦ ᐊᒻᒪᓗ ᐃᓚᒋᓕᐅᔾᔨᓯᒪᓪᓗᓂ ᐃᓚᐅᖃᑕᐅᒋᐊᖃᕐᓂᖏᓐᓂᒃ ᐃᓐᓇᒻᒪᕇᑦ. 
 

ᒐᕙᒪᒃᑯᑦ ᑕᑎᖃᕐᓂᐊᕐᒥᔪᑦ ᓄᓇᓕᓐᓂ ᐱᓕᕆᔾᔪᑎᑦᓴᓂᒃ ᐊᐅᓚᑦᓯᒐᓱᐊᖅᑎᓪᓗᒋᑦ ᐱᓕᕆᐊᓂᒃ 

ᓄᓇᓕᓐᓂᒥᐅᓄᑦ ᓄᑖᒧᑦ ᐃᑲᔪᖅᑕᐅᕕᑦᓴᒧᑦ ᓴᓇᔭᐅᓂᐊᖅᑐᒧᑦ ᑲᖏᖅᖠᓂᕐᒥ. 

ᐱᓕᕆᐊᑦᓴᐃᑦ ᐊᑐᐃᓐᓇᐅᑎᑕᐅᖃᑦᑕᕐᓂᐊᓕᖅᑐᑦ ᖃᓂᓐᓂᖅᓴᓄᑦ ᐊᖏᕐᕋᖏᓐᓄᑦ, ᐃᓚᒋᓕᐅᑎᓪᓗᒍ 

ᓄᓇᓖᑦ ᓯᓚᑖᓂ ᐊᐅᓪᓛᖅᓯᒪᕕᑦ ᐱᑕᖃᓕᖅᑎᑕᐅᓗᑎᒃ ᑭᕙᓪᓕᕐᒥ. 

ᐃᓄᓕᕆᔩᑦ ᐱᓕᕆᕙᒌᖅᑐᑦ ᓄᓇᒥᓐᓂ ᐃᑲᔪᖃᑦᑕᕈᓐᓇᓛᖅᑐᑦ ᐱᕋᔭᑦᑐᒥᓂᕐᓂᒃ ᒪᒥᓴᐃᒐᓱᐊᕐᓗᑎᒃ 

ᓄᓇᕗᒻᒥ ᐃᓚᒌᓂᒃ. 
 

ᐋᖅᑭᑦᓱᐃᕙᓪᓕᐊᓂᖅ ᓄᓇᕗᒻᒥᒃ 
 

ᐃᓛᓐᓂᒃᑯᑦ ᐊᑦᓱᕈᕐᓇᖅᑐᑦ ᓴᐱᕐᓇᖅᑑᔮᑲᐃᓐᓇᐸᑦᑐᑦ ᑭᓯᐊᓂᑦᑕᐅᖅ ᓴᐱᓕᖅᑕᐃᓕᒍᓐᓇᕐᒥᔪᒍᑦ. 
 

ᓯᕗᓪᓕᖅᐹᑦ ᒐᕙᒪᐅᓚᐅᖅᑐᑦ ᓄᓇᕗᒻᒥ ᐋᖅᑭᑦᓱᐃᓚᐅᕐᖓᑕ ᑐᕌᒐᐅᓂᐊᖅᑐᓂᒃ 

ᐋᖅᑭᑦᓱᖅᑕᐅᕙᓪᓕᐊᓂᖓᓄᑦ ᐊᕕᑦᑐᖅᓯᒪᕕᐅᔪᖅ. ᒐᕙᒪᒃᑯᑦ ᑕᑯᓐᓇᙳᐊᓚᐅᖅᑐᑦ ᖃᓄᖅ ᓄᓇᕗᒻᒥ 

ᐃᓅᓯᖃᕋᔭᕐᒪᖔᑕ 2020-ᐅᓕᖅᑲᑦ. ᓇᓗᓇᐃᔭᐃᓚᐅᖅᑐᑦ ᓯᑕᒪᓂᒃ ᑐᕌᒐᕆᔭᐅᓂᐊᖅᑐᓂᒃ - ᓄᓇᓕᓐᓂ 

ᐃᓅᖃᑎᒌᑦᓯᐊᕐᓂᖅ, ᐱᔭᕐᓂᓂᖅᓴᑦ ᑲᑐᔾᔨᖃᑎᒌᑦᓯᐊᕐᓂᕐᓗ, ᓇᒻᒥᓂᖅ ᒪᑭᑕᔪᓐᓇᕐᓂᖅ ᐊᒻᒪᓗ 

ᐃᓕᑉᐸᓪᓕᐊᖏᓐᓇᕐᓂᖅ. 
 

ᒪᓕᒐᓕᐅᖅᑎᐅᓕᖅᑎᓪᓗᓯ ᑐᒡᓕᐊᓂ ᒪᓕᒐᓕᐅᕐᕕᒻᒥ ᕿᒥᕐᕈᐃᓚᐅᖅᓯᒪᔪᓯ ᑐᕌᒐᐅᑎᑕᐅᔪᓂᒃ ᐊᒻᒪᓗ 

ᖃᐅᔨᓴᖅᑐᒋᑦ ᖃᓄᑎᒋ ᓯᕗᒧᒋᐊᕐᓂᖃᖅᓯᒪᒻᒪᖔᑕ ᐊᑯᓐᓂᖓᓂ 1999 ᐊᒻᒪᓗ 2004. ᑕᒪᓐᓇ 

ᐱᓕᕆᐊᕆᓯᒪᔭᓯ ᓴᖅᑭᕈᑕᐅᓚᕿᓚᐅᖅᑐᖅ ᐱᓇᓱᐊᖅᑕᕗᑦ 2004-2009, ᒫᓐᓇᐅᔪᖅ 

ᐱᓇᓱᐊᕐᓂᐊᕐᓂᕋᕈᑎᐅᓪᓗᑎᒃ ᑐᕌᒐᕆᔭᓯ. 
 

ᖄᒃᑲᓐᓂᖓᒍᑦ ᓯᑕᒪᐃᑦ ᑐᕌᒐᕆᔭᐅᔪᑦ, ᐱᓇᓱᐊᖅᑕᕗᑦ ᐋᖅᑭᑦᓱᐃᒍᑕᐅᓯᒪᔪᖅ ᒪᕐᕉᓐᓂᒃ 

ᓯᕗᓪᓕᐅᔾᔭᐅᒋᐊᓖᓐᓂᒃ ᒪᓕᒐᓕᐅᖅᑎᐅᓂᑦᓯᓐᓂ: ᐋᖅᑭᑦᓱᐃᕙᓪᓕᐊᓂᖅ ᓴᙱᓂᖅᓴᒃᑯᑦ 

ᐃᓕᖅᑯᓯᑦᑎᓐᓂᒃ ᑐᙵᕕᖃᕐᓗᑕ ᐊᑐᖃᑦᑕᕐᓗᒋᑦ ᐃᓄᐃᑦ ᐱᖅᑯᓯᖏᑦ ᐊᒻᒪᓗ ᐊᖏᓪᓕᒋᐊᖅᑎᓪᓗᒍ 

ᑮᓇᐅᔭᓕᐅᕈᑕᐅᔪᓐᓇᖅᑐᑦ. 
 

ᐊᕝᕙᓪᓗᐊᖓᑕ ᐅᖓᑖᓃᓕᖅᑐᓯ ᒪᓕᒐᓕᐅᖅᑎᐅᓂᐊᕐᓂᓯ ᐊᒻᒪᓗ ᑕᖅᑭᐅᓂᐊᖅᑐᓂ ᐊᒡᒋᖅᑐᓂ 

ᒐᕙᒪᒃᑯᑦ ᑲᔪᓯᒍᑎᖃᐃᓐᓇᓂᐊᖅᑐᑦ ᑐᕌᒐᖃᕐᓗᑎᒃ ᐃᓕᖅᑯᓯᑦᑎᓐᓂᒃ, ᐅᖃᐅᓯᑦᑎᓐᓂᒃ, 

ᐃᓕᓐᓂᐊᖅᑐᓕᕆᓂᕐᒥᒃ, ᐊᒻᒪᓗ ᐱᕙᓪᓕᐊᔪᓕᕆᓂᕐᒧᑦ. 
 

ᐃᓕᖅᑯᓯᓕᕆᓂᖅ ᐊᒻᒪᓗ ᐅᖃᐅᓯᓕᕆᓂᖅ 
 

ᒐᕙᒪᒃᑯᑦ ᐱᒋᐊᕈᑎᖃᖅᓯᒪᔪᑦ ᐸᕐᓇᐅᑎᐅᓯᒪᔪᓂᒃ ᓴᓇᕙᓪᓕᐊᓂᕐᒧᑦ ᐊᒻᒪᓗ ᐋᖅᑭᑦᓱᐃᕙᓪᓕᐊᓂᕐᒧᑦ 

ᐃᓕᓐᓂᐊᕈᑎᑦᓴᐅᒐᔭᖅᑐᓂᒃ ᐱᖅᑯᓯᓕᕆᕝᕕᒻᒥ, ᐃᓕᖅᑯᓯᕐᓂᒃ ᐃᓕᓐᓂᐊᕐᕕᐅᒐᔭᖅᑐᖅ ᑲᖏᖅᑐᒑᐱᒻᒥ, 

ᖃᖓᑦᑕᖅᑎᑕᐅᓯᒪᔪᑎᒍᑦ ᐃᓕᓐᓂᐊᕐᕕᖃᕈᓐᓇᕐᓗᑎᒃ ᐊᒻᒪᓗ ᐃᓕᓐᓂᐊᕈᓐᓇᕐᓗᑎᒃ ᖃᒪᓂᑦᑐᐊᕐᒥ 

ᐊᒻᒪᓗ ᐃᒡᓗᓕᒻᒥ. 

ᐃᓕᖅᑯᓯᕐᓂᒃ ᐃᓕᓐᓂᐊᕐᕕᒃ ᐃᑲᔪᕐᓂᖃᓛᖅᑐᖅ ᐃᓕᓐᓂᐊᖅᑎᑦᓯᒍᓐᓇᓂᑦᑎᓐᓂᒃ ᐊᒻᒪᓗ 

ᕿᒪᐃᒍᓐᓇᓂᑦᑎᓐᓂᒃ ᐃᓄᐃᑦ ᐱᖅᑯᓯᑐᖃᖅᑎᒍᑦ ᐱᔪᓐᓇᕐᓂᖏᓐᓂᒃ ᐊᒻᒪᓗ ᖃᐅᔨᒪᓂᖏᓐᓂᒃ 

ᑭᖑᕚᑦᑎᓐᓄᑦ. 
 

ᐊᔾᔨᐅᖏᑦᑐᓂᒃ ᐱᔪᓐᓇᕐᓂᖃᑦᓯᐊᕆᐊᖃᕐᖓᑕ ᐊᒻᒪᓗ ᖃᐅᔨᒪᓂᖃᕆᐊᖃᖅᑐᓂᒃ 

ᑐᕌᖓᓂᖃᐃᓐᓇᕈᓐᓇᕐᓂᐊᖅᑲᑕ ᓄᓇᒧᑦ ᐊᖏᔪᒻᒪᕆᐊᓘᑎᓪᓗᒍ ᓄᓇᕗᑦ. ᐊᑐᖅᑕᐅᖃᑦᑕᕐᓂᖓ ᓄᓇ 

ᐃᓄᓐᓄᑦ ᐃᑲᔪᕐᓂᖃᖅᓯᒪᔪᖅ ᓇᓗᓇᐃᖅᑕᐅᓯᒪᓂᖓᓂᒃ ᑲᓇᑕ ᓇᒻᒥᓂᖁᑎᖃᕐᓂᖓᓂᒃ 

ᐅᑭᐅᖅᑕᖅᑐᒥᒃ. 
 

ᑐᙵᕕᓕᐅᕐᓂᖅ ᐱᖅᑯᓯᑐᖃᖅᑎᒍᑦ ᐅᑉᐱᕆᔭᐅᔪᓂᒃ ᐊᒻᒪᓗ ᖃᐅᔨᒪᔭᐅᔪᓂᒃ ᐃᖅᑲᐅᒪᒍᑕᐅᕗᖅ 

ᐃᓅᖃᑎᒌᓄᑦ. ᑕᐃᒪᐃᒻᒪᑦ ᓄᓇᕗᒻᒥᐅᑦ ᐅᑎᖅᑎᑦᓯᒍᒪᔪᑦ ᐃᓕᖅᑯᓯᖅᑎᓐᓄᑦ ᐃᑦᑕᕐᓂᓴᖁᑎᒥᓐᓂᒃ 

ᐊᒻᒪᓗ ᐱᑐᖃᕐᓂᒃ ᐃᖅᑲᐅᒪᒍᑎᑦᓴᓂᒃ ᓄᐊᑕᐅᓯᒪᔪᓂᒃ ᑐᖅᑯᖅᑕᐅᓯᒪᔪᓂᒃ Prince of Wales 

ᑕᑯᔭᒐᖃᕐᕕᒃ ᔭᓗᓇᐃᒥ ᐊᒻᒪᓗ ᐊᓯᖏᓐᓃᑦᑐᓂᒃ. 
 

ᐱᓕᕆᖃᑎᖃᖅᑐᑎᒃ ᓄᓇᕗᑦ ᑐᙵᕕᒃᑯᓐᓂᒃ, ᒐᕙᒪᒃᑯᑦ ᐱᒋᐊᕈᑎᖃᖅᓯᒪᔪᑦ ᓴᓇᒪᓂᕆᓂᐊᖅᑕᖓᑕ 

ᑎᑎᖅᑐᒐᖏᓐᓂᒃ ᓄᓇᕗᒻᒥ ᐃᑦᑕᕐᓂᓴᖃᕐᕕᑦᓴᒧᑦ, ᓴᓇᔭᐅᓛᖅᑐᖅ ᐃᖃᓗᓐᓂ. $10,000,000 

ᓴᓂᕐᕙᖅᑕᐅᓯᒪᒌᖅᑯᑦ ᓴᓇᔭᐅᒍᑎᑦᓴᖏᑦ. 
 

ᒐᕙᒪᒃᑯᑦ ᕿᓂᖅᐸᓪᓕᐊᒻᒥᔪᑦ ᖄᒃᑲᓐᓂᖓᒍᑦ ᑮᓇᐅᔭᖅᑖᑦᓴᓂᒃ ᐃᑦᑕᕐᓂᓴᖃᕐᕕᒃ ᓴᓇᔭᐅᒍᓐᓇᖅᓯᖁᓪᓗᒍ 

ᐊᒻᒪᓗ ᓂᕆᐅᑦᓯᐊᖅᑐᒍᑦ ᐅᑎᖅᑎᑦᓯᕙᓪᓕᐊᒍᓐᓇᖅᓯᓛᕐᓂᑎᓐᓄᑦ ᐃᖅᑲᐅᒪᔭᐅᒍᑎᑦᓴᑎᓐᓂᒃ 

ᐊᖏᕐᕋᑖᖅᑎᓪᓗᒋᑦ. 
 

ᐃᓄᐃᑦ ᐅᐱᒋᔭᖃᑦᓯᐊᕐᖓᑕ ᐃᓕᖅᑯᓯᕐᒥᓐᓂᒃ ᐊᒻᒪᓗ ᐅᖃᐅᓯᕐᒥᓐᓂᒃ ᐊᒻᒪᓗ ᖃᐅᔨᒪᑦᓯᐊᖅᑐᑎᒃ 

ᐱᒻᒪᕆᐅᓂᖓᓂᒃ ᑕᒪᒃᑮᒃ ᒪᑭᑕᑎᑕᐅᖏᓐᓇᕆᐊᖃᕐᓂᖏᓐᓂᒃ. 
 

ᐱᙳᖅᑎᑕᐅᓚᐅᖅᓯᒪᒻᒪᓂᒃ ᓄᓇᕗᑦ, ᐅᖃᐅᓯᓕᕆᓂᕐᒧᑦ ᐱᖁᔭᑦᓴᐃᑦ ᓂᕆᐅᒋᔭᐅᓂᖅᐹᖑᓯᒪᔪᑦ 

ᐱᖁᔭᓕᐅᖃᑦᑕᓂᕐᒧᑦ ᐱᒋᐊᖅᑎᑕᐅᓯᒪᔪᓂᒃ. 
 

ᓄᓇᕗᑦ ᒐᕙᒪᒃᑯᖏᑦ ᓯᕗᓪᓕᖅᐹᖑᑎᑦᓯᒍᒪᓯᒪᔪᑦ ᐋᖅᑭᑦᓱᐃᕙᓪᓕᐊᓂᕐᒧᑦ ᐅᖃᐅᓯᓕᕆᓂᕐᒧᑦ ᐱᖁᔭᕐᓂᒃ 

ᐃᓕᓴᖅᓯᒍᑎᐅᓂᐊᖅᑐᓂᒃ ᐱᒻᒪᕆᐅᓂᖏᓐᓂᒃ ᐃᓄᐃᑦ ᐅᖃᐅᓯᖏᑦ ᓇᐅᒃᑯᓕᒫᖅ ᐅᓪᓗᑕᒫᑦ 

ᐃᓅᓯᑦᑎᓐᓂ. 
 

ᐊᑕᐅᑦᓯᒃᑯᑦ, ᒐᕙᒪᒃᑯᑦ ᓇᓗᓇᐃᖅᓯᓯᒪᒐᓱᐊᕐᓂᐊᖅᑐᑦ ᓄᓇᕗᒻᒥᐅᓕᒫᑦ ᐱᔨᑦᓯᕋᕐᕕᐅᒍᓐᓇᖁᓪᓗᒋᑦ 

ᒐᕙᒪᒋᔭᒥᓐᓂᒃ, ᖃᓪᓗᓈᑎᑐᑦ ᐊᒻᒪᓗ ᐅᐃᕖᑎᑐᑦᑕᐅᖅ. 

85 ᐳᓴᓐᑎᖏᑦ ᓄᓇᕗᒻᒥᐅᑦ ᐃᓅᒻᒪᑕ ᐊᒻᒪᓗ ᐃᓘᓐᓇᑎᑲᓴᒃ ᐃᓄᒃᑎᑑᖅᐸᑦᑐᑎᒃ. ᐊᒻᒪᓗ, 

ᐃᓄᑦᑕᖃᐅᕐᖓᑦ ᐃᓕᒃᑲᓐᓂᕈᒪᔪᓂᒃ ᐅᖃᐅᓯᕐᒥᓐᓂᒃ. ᒐᕙᒪᒃᑯᑦ ᐃᓕᓴᖅᓯᒍᒪᔪᑦ ᐊᒻᒪᓗ 

ᐃᑲᔪᖅᓱᐃᒍᒪᓪᓗᑎᒃ ᑕᒪᑐᒥᖓ ᐱᖁᔭᖅᑎᒍᑦ ᑐᙵᕕᖃᖅᑎᑦᓯᓗᑎᒃ. 
 

ᒪᕐᕉᒃ ᐱᖁᔭᑦᓵᒃ ᓴᖅᑭᖅᑕᐅᓛᖅᑑᒃ ᒪᓕᒐᓕᐅᕐᕕᒻᒥ ᐃᓱᒪᑦᓴᖅᓯᐅᕈᑎᒋᓂᐊᖅᑕᓯ ᑕᕝᕙᓂ ᑲᑎᒪᓂᕐᒥ. 

ᐊᐃᑉᐸᖓ ᐱᖁᔭᑦᓴᖅ ᐃᓕᓴᕆᔭᐅᓯᒪᔪᑦ ᐅᖃᐅᓰᑦ ᐱᖁᔭᖅ ᐊᒻᒪᓗ ᐊᐃᑉᐸᖓ ᐃᓄᐃᑦ ᐅᖃᐅᓯᖓᑕ 

ᓴᐳᒻᒥᔭᐅᓂᖓᓄᑦ ᐱᖁᔭᖅ. 
 

ᐃᓕᓐᓂᐊᖅᑐᓕᕆᓂᖅ 

ᐃᓚᖓᑦ ᐱᒻᒪᕆᐅᖃᑕᐅᒻᒥᔪᖅ ᓴᙱᔪᓂᒃ ᐅᖃᐅᓯᖃᕈᓐᓇᓂᕐᒧᑦ ᐊᒻᒪᓗ ᐃᓕᖅᑯᓯᖃᕈᓐᓇᓂᕐᒧᑦ 

ᐃᓕᓐᓂᐊᖅᑐᓕᕆᓂᖅ. ᓯᕗᒧᒋᐊᕈᑎᖃᖅᑎᓪᓗᑕ ᓄᑖᖑᒐᓗᐊᖅᑐᑕ ᒐᕙᒪᐅᓪᓗᑕ ᓈᒻᒪᑦᓯᒻᒪᑦ 

ᐋᖅᑭᑦᓱᐃᒋᐊᖃᕐᓂᕗᑦ ᓄᓇᕗᒻᒥ ᓴᓇᔭᐅᓯᒪᔪᒥᒃ ᐃᓕᓐᓂᐊᖅᑐᓕᕆᓂᕐᒧᑦ ᐋᖅᑭᐅᒪᓂᕐᒥᒃ. 
 

ᐃᓚᖓᑦ ᐊᓪᓗᕆᐊᕈᑎᐅᒐᔭᖅᑐᑦ ᑕᒪᑐᒧᖓ ᑎᑭᐅᑎᒐᓱᐊᕐᓂᕐᒧᑦ ᓇᒻᒥᓂᖅ ᐃᓕᓐᓂᐊᖅᑐᓕᕆᓂᕐᒧᑦ 

ᐱᖁᔭᖃᕆᐊᖃᕐᓂᖅ. 
 

ᓇᓗᓇᐃᖅᓯᓯᒪᒐᓱᐊᕐᓂᖅ ᐃᓄᐃᑦ ᐅᖃᐅᓯᖏᑦ ᓴᙱᔫᖁᓪᓗᒋᑦ ᐅᓪᓗᒥ ᐊᒻᒪᓗ ᓯᕗᓂᑦᓴᑎᓐᓂᒃ 

ᑐᕌᒐᐅᓪᓗᐊᑕᕆᐊᓕᒃ ᓄᑖᒥ ᐃᓕᓐᓂᐊᖅᑐᓕᕆᓂᕐᒧᑦ ᐱᖁᔭᕐᒥ. ᑐᙵᕕᖃᑦᓯᐊᕐᓗᓂ ᐅᖃᐅᓰᓐᓂᒃ 

ᒪᕐᕉᓐᓂᒃ ᐃᓕᓐᓂᐊᖅᑎᑦᓯᖃᑦᑕᓂᕐᒧᑦ ᐱᓕᕆᔾᔪᓯᖃᕐᓂᖅ ᐱᒻᒪᕆᐅᖃᑕᐅᓂᐊᖅᑐᖅ 

ᓴᙱᓂᖅᓴᐅᒍᓐᓇᖅᓯᖁᓪᓗᒋᑦ ᓄᓇᓖᑦ ᐊᒻᒪᓗ ᐊᖏᓪᓕᕚᓪᓕᖅᑎᑕᐅᓗᓂ ᑮᓇᐅᔭᓕᐅᕈᑕᐅᒍᓐᓇᖅᑐᑦ. 
 

ᐃᓕᓐᓂᐊᖅᑐᓕᕆᓂᕐᒧᑦ ᐱᖁᔭᖅ ᒐᕙᒪᒃᑯᓐᓂᒃ ᐋᖅᑭᑦᓱᐃᑎᑦᓯᒍᓐᓇᕐᓂᐊᕐᒥᔪᖅ ᐃᓕᓐᓂᐊᖅᑐᓕᕆᓂᕐᒥᒃ 

ᓄᓇᕗᒻᒥᐅᓄᑦ ᖃᐅᔨᒪᓂᖅᑖᖅᐸᓪᓕᐊᒍᓐᓇᖁᓪᓗᒋᑦ ᐊᒻᒪᓗ ᐱᔪᓐᓇᕐᓂᖅᑖᖅᐸᓪᓕᐊᒍᓐᓇᖁᓪᓗᒋᑦ 

ᐃᖅᑲᓇᐃᔮᖅᑖᕈᓐᓇᖅᓯᖁᓪᓗᒋᑦ ᐊᑐᐃᓐᓇᕈᖅᐸᓪᓕᐊᔪᓂᒃ ᐊᖏᓪᓕᕙᓪᓕᐊᓂᖏᓐᓄᑦ 

ᑮᓇᐅᔭᓕᐅᕈᑕᐅᒍᓐᓴᖅᑐᑦ. 
 

ᐃᓚᒋᔭᐅᖃᑕᐅᔪᖅ ᑕᒪᑐᒧᖓ ᒐᕙᒪᒃᑯᑦ ᐱᒻᒪᕆᐊᓗᒻᒥᒃ ᐱᕙᓪᓕᐊᒍᑎᖃᖅᓯᒪᓂᖏᑦ ᓴᖅᑭᖅᑕᐅᓪᓗᓂ 

ᓴᓇᔪᓕᕆᓂᕐᒧᑦ ᐃᓕᓐᓂᐊᕐᕕᑦᓴᖅ ᑲᖏᖅᖠᓂᕐᒥ. 
 

ᐃᓕᓐᓂᐊᕐᕕᒃ ᐃᓂᒋᔭᐅᓗᐊᕐᓂᐊᖅᑐᖅ ᓴᓇᔪᓕᕆᓂᕐᒧᑦ ᐱᓕᒻᒪᑦᓴᐃᕕᐅᓗᓂ ᓄᓇᕗᒻᒥ. ᑮᓇᐅᔭᐃᑦ 

ᓴᓂᕐᕙᖅᑕᐅᓯᒪᒻᒥᔪᑦ ᓴᓇᔭᐅᒋᐊᖁᓪᓗᒍ ᐊᒻᒪᓗ ᐊᖏᓪᓕᒋᐊᖅᑕᐅᖁᓪᓗᒍ ᐱᓕᒻᒪᑦᓴᐃᕕᑦᓴᐃᑦ 

ᐃᖃᓗᑦᑑᑦᑎᐊᕐᒥ ᐊᒻᒪᓗ ᐃᖃᓗᓐᓂ. 

ᒐᕙᒪᒃᑯᑦ ᓂᕆᐅᑦᓯᐊᖅᑐᑦ ᐅᓪᓗᖓᓂᒃ ᐊᒥᓲᓂᖅᓴᐃᑦ ᓄᓇᕗᒻᒥᐅᑦ ᐱᔪᓐᓇᕐᓂᖃᓕᕐᓗᑎᒃ 

ᐃᓚᐅᖃᑕᐅᒍᓐᓇᖅᓯᓗᑎᒃ ᑮᓇᐅᔭᓕᐅᕋᓱᐊᖅᑎᐅᔪᓄᑦ ᐃᖅᑲᓇᐃᔮᖃᕐᓂᒃᑯᑦ. ᑮᓇᐅᔾᔭᑦᓴᒍᑎᖏᑦ 

ᐊᑲᐅᓈᖅᑐᒃᑰᕈᑎᐅᓕᕋᔭᖅᑐᑦ ᐊᔾᔨᒌᖏᑦᑐᓄᑦ ᑮᓇᐅᔭᓕᐅᕈᑎᖃᕋᓱᐊᖅᑐᓄᑦ, ᓲᕐᓗ ᓂᐅᕕᕐᕕᓐᓄᑦ, 

ᐊᒻᒪᓗ ᐃᑲᔪᕐᓂᖃᕋᔭᖅᑐᓂ ᓴᖅᑭᖅᓯᕙᓪᓕᐊᓂᕐᒧᑦ ᐃᓪᓗᑖᑦᓴᐅᒍᓐᓇᖅᑐᓂᒃ ᓇᒻᒥᓂᖅ 

ᐊᖏᕐᕋᑖᕋᓱᐊᕈᒪᔪᓄᑦ. 
 

ᐱᕙᓪᓕᐊᔪᓕᕆᓂᖅ 

ᐃᓘᓐᓇᑎᑲᓴᒃ ᓇᓗᓇᐃᕈᑎᐅᕙᑦᑐᑦ ᖃᐅᔨᓇᖅᑐᑦ ᓄᓇᕗᑦ ᓄᑖᓂᒃ 

ᑮᓇᐅᔭᓕᐅᕈᑎᖃᖅᐸᓪᓕᐊᓂᖏᓐᓂᒃ. ᑮᓇᐅᔭᓕᐅᕈᑕᐅᒍᓐᓇᖅᑐᑦ ᐱᕈᖅᐸᓪᓕᐊᔪᑦ 

ᐱᕙᓪᓕᐊᑎᑕᐅᕙᓪᓕᐊᓂᖏᓐᓄᑦ ᐅᔭᕋᕐᓂᐊᖅᑐᓕᕆᓂᖅ, ᐃᖃᓗᓕᕆᓂᖅ, ᐳᓚᕋᑦᑐᓕᕆᓂᖅ, ᐊᒻᒪᓗ 

ᐃᓕᖅᑯᓯᓕᕆᓂᖅ, ᐱᕈᖅᐸᓪᓕᐊᓂᐊᓕᕆᓪᓗᑎᒃ ᐆᒻᒪᖅᑯᑎᓕᕆᓂᕐᒧᑦ ᐊᒻᒪᓗ ᐃᖏᕐᕋᔫᓕᕆᓂᕐᒧᑦ. 
 

ᐅᔭᕋᕐᓂᐊᕋᑦᓴᖅᓯᐅᕐᓂᕐᒧᑦ ᑮᓇᐅᔭᖅᑐᕐᓂᐅᓯᒪᔪᑦ 2006-ᒥ ᑎᑭᐅᑎᓚᐅᖅᑐᑦ $200,000,000-ᓄᑦ 60 

ᐅᖓᑖᓃᑦᑐᑦ ᐅᔭᕋᕐᓂᐊᕋᑦᓴᖅᓯᐅᖅᑐᑎᒃ. ᓄᓇᕗᑦ ᐅᓪᓗᒥ ᖁᑦᑎᓐᓂᖅᐹᓃᖃᑕᐅᔪᖅ ᑕᓪᓕᒪᓂ ᑲᓇᑕᒥ 

ᖃᓪᓗᓈᓂ ᐅᑭᐅᖅᑕᖅᑐᒥᓗ ᐊᕕᑦᑐᖅᓯᒪᕕᖏᓐᓂᒃ ᐅᔭᕋᕐᓂᐊᕋᑦᓴᖅᓯᐅᕐᓂᕐᒧᑦ 

ᑮᓇᐅᔭᖅᑐᕐᕕᐅᖃᑦᑕᕐᓂᖓ, ᐊᒻᒪᓗ ᐊᒥᓲᓂᖅᐹᖑᓪᓗᑎᒃ ᐅᑭᐅᖅᑕᖅᑐᒥ. ᐅᔭᕋᐃᑦ ᓯᑎᓂᖅᐹᑦ ᑕᐃᒪᓐ, 

ᒎᓗᐃᑦ, ᓄᖑᔪᐃᑦᑐᖅ uranium ᐊᒻᒪᓗ ᓴᕕᕋᔭᑦᓴᔭᐃᑦ ᕿᓂᖅᑕᐅᓂᖅᐹᖑᖃᑦᑕᖅᑐᑦ. 
 

Jericho Mine, ᐊᕕᑦᑐᖅᓯᒪᕕᑦᑎᓐᓂ ᓯᕗᓪᓕᖅᐹᖑᓪᓗᓂ ᐅᔭᕋᕐᓂᒃ ᓯᑎᓂᖅᐹᓂᒃ ᐅᔭᕋᕐᓂᐊᕐᕕᒃ, 

ᒪᑐᐃᖅᑕᐅᓚᐅᖅᑐᖅ ᐊᒋᓯ 2006-ᒥ. ᓴᓇᔭᐅᕙᓪᓕᐊᓂᖏᒃ ᒪᕐᕉᒃ ᒎᓗᓂᒃ ᐅᔭᕋᕐᓂᐊᕐᕕᑦᓵᒃ - 

Meadowbank ᐊᒻᒪᓗ Doris North - ᐱᒋᐊᕐᕕᑦᓴᓖᒃ ᐊᐅᔭᐅᓂᐊᖅᑐᒥ. ᐊᓯᐊᑦᑕᐅᖅ ᓴᕕᕋᔭᑦᓴᓂᒃ 

ᐅᔭᕋᕐᓂᐊᕐᕕᑦᓴᖅ, High Lake, ᐊᒻᒪᓗ ᓴᕕᕋᔭᑦᓴᓂᒃ iron ore ᐅᔭᕋᕐᓂᐊᕐᕕᑦᓴᖅ, Mary River, 

ᐱᔭᕇᖅᑕᐅᕙᓪᓕᐊᓕᕐᒥᔪᑦ ᐸᕐᓇᑕᐅᕙᓪᓕᐊᓂᖏᑦ. 
 

Wolfden Resources ᐊᑎᓕᐅᖅᓯᓯᒪᔪᑦ ᓄᓇᓂᒃ ᐊᑐᕈᓐᓇᓂᕐᒧᑦ ᐊᖏᖃᑎᒌᒍᑎᒥᒃ ᕿᑎᕐᒥᐅᑦ ᐃᓄᐃᑦ 

ᑲᑐᔾᔨᖃᑎᒌᖏᓐᓄᑦ, ᐱᒋᐊᖅᑕᐅᒍᓐᓇᕐᓂᐊᓕᖅᑐᓂ Wolfden-ᑯᑦ High Lake-ᒥ ᐱᓕᕆᐊᖓᓂᒃ. 
 

ᓴᖅᑭᖅᑎᑕᐅᓯᒪᓂᖓ ᓄᓇᕗᒻᒥ ᐅᔭᕋᕐᓂᐊᕋᑦᓴᓯᐅᕐᓂᕐᒧᑦ ᐊᒻᒪᓗ ᐅᔭᕋᕐᓂᐊᖅᑐᓕᕆᓂᕐᒧᑦ ᐸᕐᓇᐅᑎᑦ 

ᐱᒻᒪᕆᐅᓪᓗᓂ ᐊᓪᓗᕆᐊᕈᑎᐅᓂᐊᖅᑐᖅ ᐃᑲᔪᖅᓱᐃᖃᑦᑕᓂᕐᒧᑦ ᐱᕙᓪᓕᐊᑐᐃᓐᓇᖅᑐᓄᑦ 

ᐅᔭᕋᕐᓂᐊᖅᑐᓕᕆᕙᓪᓕᐊᔪᓄᑦ ᐊᕕᑦᑐᖅᓯᒪᕕᑦᑎᓐᓂ. ᐸᕐᓇᐅᑎᑦ ᐊᑐᐊᒐᐅᒍᓐᓇᓂᐊᖅᑐᑦ 

ᐱᕙᓪᓕᐊᑎᑦᓯᓂᕐᒧᑦ ᓴᙱᔪᓂᒃ ᐊᒻᒪᓗ ᒪᑭᑕᒍᓐᓇᖅᑐᓂᒃ ᑮᓇᐅᔭᓕᐅᕈᑎᐅᒍᓐᓇᖅᑐᓂᒃ ᐊᑕᐅᑦᓯᒃᑯᑦ 

ᓇᓗᓇᐃᖅᓯᒪᒍᑕᐅᓗᓂ ᐊᕙᑎᒋᔭᕗᑦ ᓴᐳᒻᒥᔭᐅᑦᓯᐊᕋᓗᐊᕐᒪᖔᖅ. 

ᐱᒻᒪᕆᐅᔪᓂᒃ ᐱᕙᓪᓕᐊᓂᖃᖅᓯᒪᔪᑦ ᐊᒻᒪᓗ ᓯᕗᒧᒋᐊᕈᑎᖃᖅᓯᒪᔪᑦ ᐳᓚᕋᑦᑐᓕᕆᓂᕐᒧᑦ ᐊᒻᒪᓗ 

ᐊᐅᓪᓚᖃᑦᑕᖅᑎᑦᓯᓂᕐᒧᑦ ᑮᓇᐅᔭᓕᐅᕈᑕᐅᒍᓐᓇᖅᑐᓂ ᐊᒻᒪᓗ ᐃᖃᓗᓕᕆᓂᕐᒧᑦ. 
 

ᒐᕙᒪᒃᑯᑦ ᓴᓂᕐᕙᐃᓯᒪᔪᑦ $5,000,000-ᓂᒃ ᐅᑭᐅᖅᑕᖅᑐᒥ ᑐᕌᒐᐅᔪᑦ ᑮᓇᐅᔭᖅᑖᖑᓯᒪᔪᓂᒃ ᓄᓇᓕᓐᓂ 

ᐱᕙᓪᓕᐊᔪᓕᕆᓂᕐᒧᑦ ᑐᕌᒐᖃᖅᑐᑎᒃ ᓄᓇᓕᓐᓂᒃ ᓄᑦᑎᖅᑎᑦᓯᕕᐅᓯᒪᙱᑦᑐᓂᒃ ᒐᕙᒪᒃᑯᑦ 

ᐃᖅᑲᓇᐃᔮᖏᓐᓂᒃ. ᒥᑭᔫᑕᐅᓂᖅᓴᐃᑦ ᓄᓇᓖᑦ ᐱᒋᐊᖅᑎᑦᓯᓂᕐᒧᑦ ᐱᓕᕆᐊᓂᒃ ᐊᑐᐊᒐᖅ 

ᐋᖅᑭᑦᓱᖅᑕᐅᓯᒪᓕᖅᑐᖅ ᐊᒻᒪᓗ ᑕᕝᕙᓂ ᐊᕐᕌᒍᒥ ᓄᓇᓖᑦ ᑐᒃᓯᕋᖃᑦᑕᕈᓐᓇᕐᓂᐊᖅᑐᑦ ᑮᓇᐅᔭᓂᒃ 

ᓄᓇᓕᓐᓂ ᐱᒋᐊᖅᑎᑕᐅᓯᒪᔪᓄᑦ ᐱᕙᓪᓕᐊᔪᓕᕆᓂᕐᒧᑦ. 
 

ᖄᒃᑲᓐᓂᖓᒍᑦ, ᒐᕙᒪᒃᑯᑦ ᓴᓂᕐᕙᐃᓯᒪᔪᑦ $5,000,000 ᑖᒃᑯᓇᙵᑦ ᐊᑐᖅᑕᐅᓂᐊᕐᓗᑎᒃ 

ᓴᖅᑭᔮᖅᑎᑦᓯᒐᓱᐊᕐᓂᕐᒧᑦ ᐊᕙᑎᓕᕆᓂᕐᒧᑦ ᐃᑉᐱᒍᓱᑦᓯᐊᖅᑎᐅᓂᕐᒧᑦ ᐊᒻᒪᓗ ᓴᐳᔾᔨᓯᒪᓂᕐᒧᑦ 

ᑐᕌᒐᖃᕐᓗᑎᒃ ᑕᒪᒃᑯᓂᖓ ᐱᒋᐊᖅᑎᑕᐅᓯᒪᔪᓂᒃ ᐃᑲᔪᕐᓂᖃᕈᓐᓇᖅᑐᓂᒃ ᑮᓇᐅᔭᓕᐅᕈᑕᐅᒍᓐᓇᖅᑐᓄᑦ. 

ᑕᕝᕙᓂ ᐊᕐᕌᒍᒥ ᐊᕙᑎᓕᕆᔨᒃᑯᑦ ᐱᒋᐊᖅᓯᓂᐊᖅᑐᑦ ᐃᒋᑕᐅᕙᑦᑐᓂᒃ ᐊᑐᓕᖅᑭᒐᑦᓴᓕᐅᖃᑦᑕᓂᕐᒧᑦ 

ᐱᓕᕆᐊᓂᒃ, ᐃᓚᒋᓕᐅᔾᔨᓯᒪᓗᑎᒃ ᐆᑦᑐᕋᐅᑎᐅᓯᓐᓈᖅᑐᓂᒃ ᐱᓕᕆᐊᓂᒃ. ᐊᒻᒪᓗ 

ᒥᑭᓪᓕᕙᓪᓕᐊᖁᓪᓗᒋᑦ ᓄᓇᓯᐅᑎᑐᖃᒥᓃᑦ ᐊᑦᓯᕕᓐᓅᐸᑦᑐᑦ, ᐊᕙᑎᓕᕆᔨᒃᑯᑦ ᐋᖅᑭᑦᓱᐃᓂᐊᖅᑐᑦ 

ᐊᒻᒪᓗ ᐊᑐᓕᖅᑎᑦᓯᓗᑎᒃ ᐆᑦᑐᕋᐅᑎᐅᓯᓐᓈᖅᑐᓂᒃ ᐱᓕᕆᐊᓂᒃ 2007 ᐅᒥᐊᕐᔪᐊᖃᕐᓇᒥ ᑐᕌᒐᖃᕐᓗᑎᒃ 

ᓄᓇᓕᓐᓂ ᓄᓇᓯᐅᑎᒥᓂᕐᓂᒃ ᑲᑎᖅᓱᐃᒌᖅᓯᒪᔪᓂᒃ. 
 

ᐃᖏᕐᕋᔫᓕᕆᓂᖅ 
 

ᐱᕙᓪᓕᐊᔪᓕᕆᓂᖅ ᐱᔾᔪᑎᑐᐊᖃᕈᓐᓇᖅᑐᖅ ᓴᙱᓕᖅᐹᓪᓕᖅᑎᑦᓯᓂᒃᑯᑦ ᐃᖏᕐᕋᔫᓕᕆᓂᕐᒧᑦ 

ᑲᓲᒪᒍᑎᑦᑎᓐᓄᑦ ᑲᓇᑕᒧᑦ ᐊᒻᒪᓗ ᐊᓯᖏᓐᓄᑦ ᓄᓇᕐᔪᐊᒦᑦᑐᓄᑦ. ᐊᒥᓱᕐᖑᐸᓪᓕᐊᓂᖏᑦ 

ᐱᔭᐅᒍᒪᖃᑦᑕᕐᓂᖏᑕ ᓂᐅᕕᐊᑦᓴᐃᑦ ᐊᒻᒪᓗ ᐱᔨᑦᓯᕋᐅᑏᑦ ᐱᕈᖅᐸᓪᓕᐊᒍᑕᐅᒋᐊᖃᕐᒥᔪᖅ ᐊᒻᒪᓗ 

ᐱᐅᓯᕚᓪᓕᖅᑎᑦᓯᒍᑕᐅᓗᓂ ᐱᖁᑎᕐᔪᐊᑎᓐᓂᒃ ᐊᖑᒻᒪᑎᒍᓐᓇᕐᓂᐊᕈᑦᑕ. 
 

ᓄᓇᕗᒻᒥ ᐃᖏᕐᕋᔫᓕᕆᓂᕐᒧᑦ ᖃᓄᖅᑑᕈᑎ ᓄᑖᕐᖑᕆᐊᖅᑕᐅᕙᓪᓕᐊᔪᖅ, ᐊᒻᒪᓗ ᐊᑑᑎᐅᓗᐊᕐᓂᐊᖅᑐᖅ 

ᐊᑐᐊᖅᑕᐅᕙᓪᓗᓂ ᐃᓱᒪᓕᐅᕈᑎᖃᖃᑦᑕᕐᓂᐊᖅᑎᓪᓗᑕ ᐱᐅᓯᕚᓪᓕᖅᑎᑦᓯᓂᕐᒥᒃ ᐋᖅᑭᐅᒪᓂᐅᔪᓂᒃ. 

ᑐᕌᒐᕗᑦ, ᑕᒪᒃᑯᑎᒎᓇ ᐱᐅᓯᕚᓪᓕᖅᑎᑦᓯᓂᒃᑯᑦ, ᐊᑭᑭᓪᓕᒋᐊᖅᑕᐅᓗᑎᒃ ᐊᑭᓕᕆᐊᖃᖅᐸᑦᑕᖏᑦ 

ᓇᒻᒥᓂᖃᖅᑎᐅᔪᑦ ᐊᒻᒪᓗ ᓄᓇᕗᒻᒥᐅᑦ, ᐊᑕᐅᑦᓯᒃᑯᑦ ᐊᐅᓪᓚᖅᑎᑉᐸᑦᑕᕗ ᓴᓇᔭᒥᓃᑦ 

ᐊᑭᑦᑐᕋᐅᑎᒍᑕᐅᒍᓐᓇᕐᓗᑎᒃ ᓯᓚᕐᔪᐊᒥ ᐊᓯᖏᓐᓂ. 

ᑕᒪᒃᑯᐊ ᐃᓘᓐᓇᑎᒃ ᐱᕙᓪᓕᐊᑎᑦᓯᓂᐅᔪᑦ ᓇᓗᓇᐃᖅᓯᒍᑎᐅᔪᑦ ᓄᓇᕗᒻᒥ ᓇᒻᒥᓂᖃᖅᑎᐅᔪᑦ 

ᐱᒻᒪᕆᐅᓂᖅᓴᒥᒃ ᐱᓕᕆᖃᑕᐅᖃᑦᑕᓛᕐᓂᖏᓐᓂᒃ ᐊᕕᑦᑐᖅᓯᒪᕕᑦᑎᓐᓂ ᑮᓇᐅᔭᓕᐅᕈᑕᐅᒍᓐᓇᖅᑐᓄᑦ. 
 

ᓴᙱᓂᕐᓂᒃ ᐊᐅᓚᑦᓯᒍᓐᓇᓂᕐᒧᑦ ᓄᑦᑎᖅᓯᓂᖅ 
 
ᓄᓇᕗᒻᒥ ᑮᓇᐅᔭᓕᐅᕈᑎᐅᒍᓐᓇᖅᑐᑦ ᐊᖏᓪᓕᕙᓪᓕᐊᓂᐊᖅᑎᓪᓗᒋᑦ ᐊᕐᕌᒍᓂ ᐊᒡᒋᖅᑐᓂ, 

ᓇᓗᓇᐃᖅᓯᓯᒪᒋᐊᖃᕐᓂᐊᖅᑐᒍᑦ ᓄᓇᕗᒻᒥᐅᑦ ᐱᕚᓪᓕᕈᑎᖃᕐᓂᐊᕋᓗᐊᕐᒪᖔᑕ 

ᐱᕙᓪᓕᐊᑎᑕᐅᓂᖏᓐᓄᑦ ᓄᓇᒦᖔᖅᑐᑦ. 
 

ᐅᓪᓗᒥ, ᒐᕙᒪᑐᖃᒃᑯᑦ ᓱᓕ ᓇᒻᒥᓂᖃᖅᑐᑦ ᐊᒻᒪᓗ ᐊᐅᓚᑦᓯᔨᐅᔪᑦ ᓄᓇᒦᖔᖅᑐᓂᒃ 

ᐅᔭᕋᕐᓂᐊᕋᑦᓴᕈᔪᓐᓂᒃ. ᓄᓇᕗᒻᒧᑦ, ᑕᒪᓐᓇ ᑐᑭᓕᒃ ᔭᒐᐃᖃᑦᑕᕋᔭᕐᓂᕗᑦ ᓂᖏᖅᑕᕋᑦᓴᓂᒃ ᐊᒻᒪᓗ 

ᑖᒃᓰᔭᕈᑕᐅᔪᓄᑦ ᐱᕚᓪᓕᕈᑎᑦᓴᓂᒃ ᒥᓕᐊᓐᒐᓴᖏᓐᓃᑦᑐᓂᒃ ᐊᕐᕌᒍᑕᒫᑦ. 
 

ᓴᙱᓂᕐᓂᒃ ᐊᐅᓚᑦᓯᒍᓐᓇᓂᕐᒧᑦ ᓄᑦᑎᖅᓯᓂᖅ ᓄᓇᕗᒻᒥᐅᓄᑦ ᐱᕚᓪᓕᕈᑎᐅᒍᓐᓇᓕᕋᔭᖅᑐᖅ 

ᓄᓇᒦᖔᖅᑐᓂᒃ ᐅᔭᕋᕐᓂᐊᕐᓂᕈᔪᒻᒧᑦ ᐊᒻᒪᓗ ᓴᙱᓂᖅᓴᐅᓕᖅᑎᑦᓯᓗᓂ ᐃᑲᔪᕐᓂᖃᕐᓂᕐᒧᑦ ᑲᓇᑕᒧᑦ. 
 

ᐱᒍᓐᓃᖅᐹᓪᓕᖅᑎᑦᓯᒐᔭᖅᑐᖅ ᓄᓇᕗᑦ ᑕᑎᖃᓗᐊᕐᓂᖓᓂᒃ ᒐᕙᒪᑐᖃᒃᑯᓐᓂᒃ ᑮᓇᐅᔭᖅᑖᖑᕙᑦᑐᓂᒃ 

ᐊᒻᒪᓗ ᐃᑲᔪᕐᓂᖃᕐᓗᓂ ᓄᓇᕗᒻᒥᐅᓄᑦ ᐃᓅᓯᖃᑦᓯᐊᕈᓐᓇᕐᓂᖏᓐᓄᑦ ᑕᐃᒫᑦᓴᐃᓐᓇᖅ 

ᑲᓇᑕᒥᐅᑕᐅᖃᑎᑦᑎᓐᓄᑦ ᐊᑲᐅᓈᖅᑐᒦᓕᕐᓗᑎᒃ. 
 

ᓴᙱᓂᕐᓂᒃ ᐊᐅᓚᑦᓯᒍᓐᓇᓂᕐᒧᑦ ᓄᑦᑎᖅᓯᓂᖅ ᐱᒻᒪᕆᐅᓂᖃᕐᒥᔪᖅ ᑲᓇᑕᒧᑦ. ᐊᓪᓗᕆᐊᕐᓂᐅᒐᔭᖅᑐᖅ 

ᑲᓇᑕᐅᑉ ᐊᖅᑯᑎᒋᓯᒪᔭᖓᑕ ᑲᓇᑕᒥᒃ ᐋᖅᑭᑦᓱᐃᕙᓪᓕᐊᓂᕐᒧᑦ. ᐱᒻᒪᕆᐅᓂᖅᐹᖅ, ᓄᑦᑎᖅᓯᓂᖅ 

ᐊᐅᓚᒍᓐᓇᓂᕐᒥᒃ ᐅᖅᓱᐊᓗᑦᑖᑦᓴᓂᒃ ᐊᒻᒪᓗ ᒑᓴᓖᖅᑖᕐᕕᐅᒍᓐᓇᖅᑐᓂᒃ ᐊᑖᓂ ᓄᓇᕗᑦ ᐃᓗᐊᓂ 

ᐃᒪᖁᑎᖏᓐᓂ ᓴᙱᓕᖅᐹᓪᓕᖅᑎᑦᓯᒍᑕᐅᓂᐊᖅᑐᖅ ᑲᓇᑕᐅᑉ ᐅᑭᐅᖅᑕᖅᑐᒥ ᓇᒻᒥᓂᖃᕐᓂᖓᓂᒃ. 
 

ᐊᕕᑦᑐᖅᓯᒪᕕᐅᔪᑦ ᒐᕙᒪᖏᑦ ᐊᑐᐃᓐᓇᐅᓕᖅᑐᖅ ᐊᔩᕈᑎᖃᕈᓐᓇᓂᕐᒧᑦ. ᓄᓇᕗᑦ ᒐᕙᒪᒃᑯᖏᑦ 

ᐊᔭᐅᖅᑐᐃᓂᐊᖅᑐᑦ ᒐᕙᒪᑐᖃᒃᑯᓐᓂᒃ ᓴᖅᑭᖅᓯᖁᓗᒋᑦ ᓴᙱᓂᕐᓂᒃ ᐊᐅᓚᑦᓯᒍᓐᓇᓂᕐᒧᑦ ᓄᑦᑎᖅᓯᓂᕐᒧᑦ 

ᐊᔩᕈᑕᐅᒍᓐᓇᖅᑐᓂᒃ ᐱᔾᔪᑎᑖᖅᑎᑦᓯᖁᓪᓗᒋᑦ ᐃᓚᒋᓕᐅᔾᔨᓯᒪᓗᓂ ᓄᓇᕗᑦ ᐃᓗᐊᓂ ᐃᒪᖁᑎᖏᓐᓂᒃ, 

ᓯᕗᒧᒋᐊᕈᓐᓇᖅᓯᓂᐊᕋᑦᑕ ᓱᑲᑦᑐᒥᒃ ᑕᒪᑐᒧᖓ ᐱᒻᒪᕆᐊᓘᓂᖃᖅᑐᒥᒃ ᐱᒋᐊᖅᑎᑕᐅᓯᒪᔪᒥᒃ. 
 

ᑮᓇᐅᔭᓕᕆᓂᕐᒧᑦ ᐋᖅᑭᐅᒪᓂᐅᔪᑦ 

ᒫᓐᓇᑲᐃᓐᓇᕐᓕ, ᓄᓇᕗᑦ ᑲᔪᓯᒍᑎᖃᕐᓂᐊᖅᑐᖅ ᐊᔭᐅᖅᑐᐃᖃᑦᑕᕐᓗᑎᒃ ᐱᔾᔪᑎᒥᓐᓂᒃ 

ᒐᕙᒪᑐᖃᒃᑯᓐᓄᑦ ᑮᓇᐅᔭᓕᕆᓂᕐᒧᑦ ᐋᖅᑭᐅᒪᓂᐅᔪᑦ ᐃᓕᓴᖅᓯᓯᒪᒍᓐᓇᖅᓯᖁᓪᓗᒍ 

ᐱᔭᕆᐊᓕᖏᓐᓂᒃ ᓄᓇᕗᒻᒥᐅᑦ ᐊᒻᒪᓗ ᐊᔾᔨᐅᖏᑦᑐᒥ ᐊᕙᑎᖃᕐᓂᕗᑦ ᐱᔾᔪᑎᒋᓪᓗᒍ. 

ᓄᓇᕗᑦ ᑮᓇᐅᔭᖃᖅᑖᖅᑎᑕᐅᖃᑦᑕᕐᓂᖓ ᐋᖅᑭᐅᒪᓂᖃᕆᐊᖃᕐᖓᑦ ᒐᕙᒪᒃᑯᑦ ᐊᐅᓚᑦᓯᒍᓐᓇᖁᓪᓗᒋᑦ 

ᐱᓕᕆᐊᖏᓐᓂᒃ ᐊᒻᒪᓗ ᐱᔨᑦᓯᕋᐅᑎᒋᕙᑦᑕᖏᓐᓂᒃ ᑕᐃᒫᑦᓴᐃᓐᓇᖅ ᐊᓯᖏᓐᓂ ᐊᕕᑦᑐᖅᓯᒪᕕᐅᔪᑎᑐᑦ 

ᑲᓇᑕᒥ. ᑕᐃᒪᐃᒻᒪᑦ ᓂᕆᐅᑦᓯᐊᖅᑐᒍᑦ ᑐᓴᕈᒥᓇᖅᑐᓂᒃ ᑐᓴᕐᓂᐊᕐᓂᑦᑎᓐᓂᒃ ᐊᕕᑦᑐᖅᓯᒪᕕᐅᔪᑦ 

ᑮᓇᐅᔭᖅᑖᖅᑎᑕᐅᖃᑦᑕᕐᓂᖏᓐᓄᑦ ᐋᖅᑭᐅᒪᔾᔪᑎᓄᑦ ᒐᕙᒪᑐᖃᒃᑯᑦ ᑮᓇᐅᔭᐃᑦ ᐊᑐᖅᑐᑦᓴᖏᓐᓂᒃ 

ᓴᖅᑭᖅᓯᓕᖅᑲᑕ ᒫᑦᓯ 19-ᒥ. 
 

ᓄᓇᕗᑦ ᖃᐅᔨᒐᓱᐊᖅᐸᓪᓕᐊᒻᒥᔪᑦ ᐃᓕᓴᕆᔭᐅᖁᔨᓪᓗᑎᒃ ᒐᕙᒪᑐᖃᒃᑯᓐᓄᑦ ᐊᕕᑦᑐᖅᓯᒪᕕᐅᔪᑦ 

ᓂᕆᐅᓇᖅᑐᓂᒃ ᐊᑯᓂᐅᔪᒧᑦ ᑮᓇᐅᔭᖅᑎᑕᐅᖃᑦᑕᕆᐊᖃᕐᓂᖏᓐᓂᒃ ᓇᓗᓇᐃᖅᑕᐅᓯᒪᖁᓪᓗᒍ 

ᐱᖁᑎᕐᔪᐊᖅᑖᖑᒋᐊᓖᑦ ᓴᓇᔭᐅᕙᓪᓕᐊᒍᓐᓇᕐᓂᖏᑦ ᐱᖁᑎᕐᔪᐊᕗᑦ ᒪᓕᑦᓯᐊᕈᑕᐅᓯᒪᒍᓐᓇᖁᓪᓗᒋᑦ 

ᑲᓇᑕᒥ ᒪᓕᑦᑕᐅᒋᐊᓕᓐᓄᑦ. 
 

ᐊᕕᑦᑐᖅᓯᒪᕕᑦᑎᓐᓂ ᒐᕙᒪᕗᑦ ᐊᒥᓱᐊᓗᓐᓂᒃ ᑮᓇᐅᔭᖃᖅᑎᑦᓯᒍᑎᖃᖅᓯᒪᔪᑦ ᐊᑭᑐᔫᑎᓄᑦ 

ᐱᐅᓯᕚᓪᓕᐊᑎᑕᐅᖁᓪᓗᒋᑦ ᐱᖁᑎᕐᔪᐊᕗᑦ. ᐱᓕᕆᖃᑎᖃᖅᑐᑦ ᒐᕙᒪᑐᖃᒃᑯᓐᓂᒃ ᐊᑐᖅᑐᒋᑦ ᓄᓇᓕᓐᓂ 

ᒐᕙᒪᐅᔪᑦ ᐱᖁᑎᕐᔪᐊᓄᑦ ᑮᓇᐅᔭᖅᑖᕐᕕᐅᒍᓐᓇᖅᑐᓂᒃ, ᐊᒻᒪᓗ ᓄᓇᕗᒻᒥ ᓄᓇᓕᓐᓂ ᒐᕙᒪᐅᔪᑦ 

ᑲᑐᔾᔨᖃᑎᒌᖏᓐᓂᒃ. 
 

ᑲᑐᔾᔨᖃᑎᒌᑦᓯᒪᓂᖏᓐᓄᑦ ᓄᓇᓕᓐᓂ ᒐᕙᒪᒃᑯᓂᓪᓗ ᐱᔨᑦᓯᕋᖅᑎᒃᑯᑦ ᐅᖃᐅᓯᖃᕋᑖᓚᐅᖅᑐᑦ 

ᐅᖓᑖᓃᑦᑐᓂᒃ $130,000,000 ᓴᓂᕐᕙᖅᑕᐅᓂᐊᖅᑐᑦ ᐊᕐᕌᒎᓂᐊᖅᑐᓄᑦ ᑕᓪᓕᒪᓄᑦ ᐱᖁᑎᕐᔪᐊᓄᑦ 

ᐱᓕᕆᐊᖑᓂᐊᖅᑐᓄᑦ. ᑕᒪᓐᓇ ᐃᓚᒋᓕᐅᔾᔨᓯᒪᔪᖅ ᑭᓱᑐᐃᓐᓇᕐᓄᑦ ᓲᕐᓗ ᓄᑖᑦ ᓄᓇᓕᓐᓂ ᐱᙳᐊᕐᕖᑦ, 

ᐱᙳᐊᕐᕕᐅᓗᑎᒃ ᐊᓐᓂᑭᑦᑐᕐᕖᑦ ᐊᒻᒪᓗ ᐊᑐᕆᐊᓕᕆᓂᕐᒧᑦ. 
 

ᑭᓯᐊᓂ ᐊᖑᒻᒪᑎᒍᓐᓇᖅᓯᓕᔾᔮᖏᑦᑐᒍᑦ ᐱᖁᑎᕐᔪᐊᓂᒃ ᐊᒥᒐᖅᓯᓂᑦᑎᓐᓂᒃ ᑮᑕᕈᓗᒃ ᐃᒻᒥᒃᑰᖓᔪᓂᒃ 

ᑲᒪᒋᔭᐅᖃᑦᑕᐃᓐᓇᕐᓂᐊᖅᑲᑦ ᐊᕕᑦᑐᖅᓯᒪᕕᐅᔪᑦ ᑮᓇᐅᔭᖃᖅᑎᑕᐅᖃᑦᑕᕐᓂᖏᓐᓄᑦ ᐋᖅᑭᐅᒪᔾᔪᑎᒃᑯᑦ 

ᐊᒻᒪᓗ ᐊᔾᔨᒌᖏᑦᑐᓄᑦ ᑐᕌᒐᖃᖅᑐᑎᒃ ᒐᕙᒪᑐᖃᒃᑯᓐᓂᒃ ᑮᓇᐅᔭᖃᖅᑎᑦᓯᓂᐅᕙᑦᑐᑦ ᐱᓕᕆᐊᓄᑦ. 

ᓄᓇᕗᑦ ᑲᔪᓯᒍᑎᖃᕐᓂᐊᖅᑐᖅ ᐱᓕᕆᖃᑎᖃᖅᐸᓐᓂᕐᒥᓂᒃ ᐊᓯᖏᓐᓂᒃ ᐊᕕᑦᑐᖅᓯᒪᕕᐅᔪᓂᒃ 

ᖃᐅᔨᒐᓱᐊᕐᓗᑎᒃ ᓴᖅᑭᖅᑕᐅᔪᖃᕈᓐᓇᕐᒪᖔᖅ ᖃᓄᖅᑑᕈᑎᐅᓯᒪᔪᑦ ᐅᑭᐅᖅᑕᖅᑐᒥ ᐱᖁᑎᕐᔪᐊᓄᑦ 

ᑮᓇᐅᔭᖅᑖᕈᑎᑦᓴᓂᒃ ᑲᑐᔾᔨᖃᑎᒌᓪᓗᑎᒃ ᓴᓇᖃᑦᑕᕈᓐᓇᖅᓯᒐᔭᕐᖓᑕ ᐱᖁᑎᕐᔪᐊᖅᑖᖑᒋᐊᓕᓐᓂᒃ 

ᐅᑭᐅᖅᑕᖅᑐᓗᑦᑖᒥ. 
 

ᒐᕙᒪᑐᖃᒃᑯᑦ ᐃᓇᒍᒪᔭᕗᑦ ᐱᔭᕇᖅᓯᖃᑕᐅᖁᓪᓗᒋᑦ ᐋᖅᑭᑦᓱᐃᕙᓪᓕᐊᓂᕐᒧᑦ ᑲᓇᑕᒥᒃ. 

ᐃᓪᓗᓕᕆᓂᖅ 

ᐃᓚᖓᑦ ᐃᔾᔪᐊᖅᑕᐅᒍᓐᓇᖅᑐᖅ ᑲᑐᔾᔨᖃᑎᒌᓐᓂᖓᑦ ᐃᓪᓗᓕᕆᓂᕐᒧᑦ, ᒐᕙᒪᑐᖃᒃᑯᑦ ᑐᓂᓯᓯᒪᔪᑦ 

$200,000,000 ᐃᓪᓗᓕᐅᕈᑎᑦᓴᓂᒃ ᑮᓇᐅᔭᓂᒃ. 
 

ᐱᔭᕇᖅᑕᐅᓯᒪᓕᖅᑲᑕ ᑖᒃᑯᐊ ᑮᓇᐅᔭᐃᑦ ᐃᓪᓗᓕᐅᕈᑕᐅᓂᐊᖅᑐᖅ 725 ᐱᔭᐅᒍᒪᓪᓚᕆᑦᑐᓂᒃ ᐃᓪᓗᓂᒃ. 
 

ᓄᓇᕗᒻᒥ ᐃᒡᓗᓕᕆᔨᕐᔪᐊᒃᑯᑦ ᐸᕐᓇᓯᒪᔪᑦ ᑮᓇᐅᔭᖅᑐᕐᓂᐊᕐᓂᕐᒧᑦ $74,400,000 ᑖᒃᑯᓇᙵᑦ 

ᓴᓇᒋᐊᕐᓂᐊᕐᓗᑎᒃ 236-ᓂᒃ ᐃᓪᓗᓂ 2007-08 ᐊᕐᕌᒍᖓᓂ ᐊᒻᒪᓗ ᐱᔭᕇᖅᑕᐅᓂᐊᕐᓗᑎᒃ 96 

ᐃᓪᓗᐃᑦ ᐱᒋᐊᖅᑕᐅᓚᐅᖅᑐᑦ ᐊᐅᔭᐅᓚᐅᖅᑐᖅ ᐃᓪᓗᓕᐅᕐᓇᐅᓚᐅᖅᑐᒥ. 
 

ᒐᕙᒪᒃᑯᑦ ᐱᓕᕆᐊᑦᓴᖏᑦ 

ᑕᕝᕙᓂ ᒪᓕᒐᓕᐅᖅᑏᑦ ᑲᑎᒪᓂᐊᖅᑎᓪᓗᒋᑦ, ᓄᓇᕗᑦ ᒐᕙᒪᒃᑯᖏᑦ ᓴᖅᑭᖅᓯᓂᐊᖅᑐᑦ ᐅᑯᓂᖓ 

ᐱᖁᔭᑦᓴᓂᒃ ᐃᒪᓐᓇ ᐊᑎᓕᓐᓂᒃ: 
 

ᐱᖁᔭᑦᓴᖅ 1, ᑮᓇᐅᔭᖅᑐᕈᑎᑦᓴᓄᑦ ᐃᓚᒋᐊᕈᑎᑦ (ᐊᐅᓚᔾᔪᑎᓄᑦ ᒪᑭᒪᐃᓐᓇᕈᑎᓄᓪᓗ) ᐱᖁᔭᖅ, 

2007-2008 
 

ᐱᖁᔭᑦᓴᖅ 2, ᑮᓇᐅᔭᖅᑐᕈᑎᑦᓴᓄᑦ ᐃᓚᒋᐊᕈᑎᑦ (ᐊᑭᑐᔫᑎᓄᑦ) ᐱᖁᔭᖅ, ᓇᒻᒪ 3, 2006-2007 
 

ᐱᖁᔭᑦᓴᖅ 3, ᑮᓇᐅᔭᖅᑐᕈᑎᑦᓴᓄᑦ ᐃᓚᒋᐊᕈᑎᑦ (ᐊᐅᓚᔾᔪᑎᓄᑦ ᒪᑭᒪᐃᓐᓇᕈᑎᓄᓪᓗ) ᐱᖁᔭᖅ, 

ᓇᒻᒪ 3, 2006-2007 ᐃᓱᒪᑦᓴᖅᓯᐅᕈᑎᐅᓂᐊᖅᑐᖅ ᒪᓕᒐᓕᐅᕐᕕᒻᒥ. 
 

ᒐᕙᒪᒃᑯᑦ ᐃᓱᒪᔪᑦ ᑖᒃᑯᐊ ᐱᑯᔭᑦᓴᐃᑦ ᐱᒻᒪᕆᐅᓂᖏᓐᓂᒃ ᐊᐅᓚᑦᓯᒍᓐᓇᑦᓯᐊᕈᓐᓇᖁᓪᓗᒋᑦ 

ᒐᕙᒪᒃᑯᑦ ᐱᓕᕆᐊᑦᓴᖏᓐᓂᒃ ᐊᒻᒪ, ᑕᐃᒪᐃᒻᒪᑦ, ᐊᑐᓕᖁᔨᕗᖓ ᐃᓕᑦᓯᓐᓄᑦ ᑲᔪᓯᑎᑕᐅᖁᓪᓗᒋᑦ. 
 

ᐆᒻᒪᖅᑯᑎᓕᕆᓂᖅ 

ᐃᓚᖓᑦ ᓇᓗᓇᙱᖃᑕᐅᔪᖅ ᓄᓇᕗᒻᒥᐅᑕᐅᓗᓂ ᐊᑭᑐᔪᐊᓘᓂᖓ ᐆᒻᒪᖅᑯᑎᓕᕆᓂᖅ, 

ᐃᓱᓕᑦᑕᕐᕕᖃᓕᖅᑎᑦᓯᕙᑦᑐᖅ ᒐᕙᒪᒃᑯᑦ ᑮᓇᐅᔭᖃᖅᑎᑦᓯᒍᓐᓇᕐᓂᖓᓂᒃ ᓯᕗᓪᓕᐅᔭᕆᐊᓕᓐᓂᒃ 

ᐱᓕᕆᐊᓂᒃ ᐊᒻᒪᓗ ᐱᔨᑦᓯᕋᐅᑎᒋᒋᐊᓕᖏᓐᓂᒃ ᓲᕐᓗ ᐃᓕᓐᓂᐊᖅᑐᓕᕆᓂᕐᒧᑦ ᐊᒻᒪᓗ 

ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ. 

ᐱᒻᒪᕆᐅᕗᖅ ᓄᓇᕗᑦ ᐋᖅᑭᑦᓱᐃᒋᐊᖃᓪᓚᕆᓐᓂᖓ ᐆᒻᒪᖅᑯᑎᓕᕆᓂᕐᒧᑦ ᖃᓄᖅᑑᕈᑎᓂᒃ 

ᑕᑎᖃᓗᐊᕈᓐᓃᕐᔪᒥᖁᓪᓗᑕ ᓄᖑᑉᐸᓪᓕᐊᖏᓐᓇᖅᑐᓂᒃ ᐆᒻᒪᖅᑯᑎᓕᐅᕈᑎᒋᕙᑦᑕᑎᓐᓂᒃ ᐊᒻᒪᓗ 

ᐸᕐᓇᐸᓪᓕᐊᒋᐊᖃᓕᖅᑐᑕ ᓯᕗᓂᑦᓴᑎᓐᓄᑦ. 
 

ᒪᓕᒐᓕᐅᖅᑏᑦ, ᐊᒻᒪᓗ ᐊᓯᖏᑦ ᓄᓇᕗᒻᒥᐅᑦ, ᒫᓐᓇᕈᓗᒃ ᐱᒍᓐᓇᖅᓯᓛᓕᖅᑐᑦ ᐅᖃᐅᓯᑦᓴᐅᖁᓪᓗᒋᑦ 

ᑎᑎᕋᖅᓯᒪᔪᓂᒃ ᓯᕗᓪᓕᖅᐹᖑᓗᓂ ᐋᖅᑭᑦᓱᐃᕙᓪᓕᐊᓂᕐᒧᑦ ᐆᒻᒪᖅᑯᑎᓕᕆᓂᕐᒧᑦ ᖃᓄᖅᑑᕈᑎᓂᒃ. 

ᑐᒃᓯᕋᕈᑎᖃᖅᑐᖅ ᐆᒻᒪᖅᑯᑎᓗᐊᑦᑕᐃᓕᒪᓂᕐᒥᒃ ᐊᒻᒪᓗ ᐱᕙᓪᓕᐊᑎᑦᓯᒋᐊᖃᕐᓂᕐᒧᑦ ᐊᓯᖏᓐᓂᒃ 

ᐆᒻᒪᖅᑯᑎᓕᐅᕈᑎᐅᒍᓐᓇᖅᑐᓂᒃ. 
 

ᐋᓐᓂᐊᖃᕐᓇᖏᑦᑐᓕᕆᓂᖅ 

ᐋᓐᓂᐊᖃᕐᓇᖏᑦᑐᓕᕆᓂᖅ ᐃᓚᒋᔭᐅᖃᑕᐅᔪᖅ ᒐᕙᒪᒃᑯᑦ ᐊᑦᓱᕉᑎᒋᓯᒪᔭᖏᓐᓄᑦ 

ᐱᐅᓯᕚᓪᓕᖅᑎᑦᓯᒐᓱᐊᖅᑐᑎᒃ ᐊᒻᒪᓗ ᐱᕚᓪᓕᖅᑎᑦᓯᒐᓱᐊᖅᑐᑎᒃ ᐱᔨᑦᓯᕋᐅᑎᓂᒃ ᓄᓇᕗᒻᒥᐅᑦ 

ᐃᓅᓕᓴᖅᑕᐅᒍᓐᓇᖅᓯᖁᓪᓗᒋᑦ ᖃᓂᒋᓂᖅᓴᖓᓂ ᐊᖏᕋᕆᔭᖏᓐᓄᑦ. 
 

ᐃᓚᒋᔭᐅᖃᑕᐅᔪᖅ ᐋᓐᓂᐊᖃᕐᓇᖏᑦᑐᓕᕆᔨᒃᑯᑦ ᐃᓄᓕᕆᔨᒃᑯᓪᓗ ᒪᑐᐃᖅᓯᓯᒪᓂᖓᑦ ᓄᑖᓂᒃ 

ᐋᓐᓂᐊᕐᕕᒻᒥ ᐃᒡᓗᓕᒻᒥ ᑕᖅᑭᐅᓚᐅᖅᑐᒥ. 
 

$8,800,000-ᓂᒃ ᐊᑭᓕᒃ ᐋᓐᓂᐊᕐᕕᒃ ᐱᔨᑦᓯᕋᕐᓂᐊᖅᑐᖅ 1,400 ᐃᒡᓗᓕᒻᒥᐅᑕᕐᓂᒃ ᐋᓐᓂᐊᔪᓂ 

ᑲᒪᒋᔭᖃᖃᑦᑕᕐᓗᑎᒃ, ᐊᖏᕐᕋᖅᓯᒪᔪᓂᒃ ᐊᒻᒪᓗ ᓄᓇᓕᓐᓂ ᑲᒪᒋᐊᖅᑐᖃᑦᑕᕐᓂᕐᒥᒃ, ᐃᓄᓕᕆᓂᕐᒥᒃ, 

ᑭᒃᑯᑐᐃᓐᓇᕐᓄᑦ ᐃᓅᓕᓴᐃᖃᑦᑕᓂᕐᒧᑦ ᐊᒻᒪᓗ ᑐᐊᕕᕐᓇᖅᑐᓕᕆᓂᕐᒥᒃ. 
 

ᐊᓯᖏᑦ ᓄᑖᑦ ᓴᓇᔭᐅᕙᓪᓕᐊᔪᑦ ᐸᖕᓂᖅᑑᒥ ᐊᒻᒪᓗ ᒥᑦᑎᒪᑕᓕᒻᒥ. 
 

ᔫᓂᒥ ᑕᕝᕙᓂ ᐊᕐᕌᒍᒥ, ᐋᓐᓂᐊᕐᕕᐊᓗᒻᒥ ᐱᔨᑦᓯᕋᐅᑎᐅᕙᑦᑐᑦ ᓄᑦᑎᖅᐸᓪᓕᐊᓛᖅᑐᑦ ᓄᑖᕐᒧᑦ 

ᕿᑭᖅᑕᓂ ᐋᓐᓂᐊᕐᕕᐊᓗᒻᒧᑦ ᐃᖃᓗᓐᓂ. 
 

ᒐᕙᒪᒃᑯᑦ ᑲᒪᒋᔭᖃᖅᐸᓪᓕᐊᒻᒥᔪᑦ ᐋᓐᓂᐊᖃᕐᓇᖏᑦᑐᓕᕆᔨᒃᑯᑦ ᐃᖅᑲᓇᐃᔭᖅᑎᖃᕆᐊᖃᕐᓂᖏᓐᓂᒃ 

ᐊᒻᒪᓗ ᐱᓕᕆᐊᓄᑦ ᐱᔭᕆᐊᓕᖏᓐᓂᒃ. ᐃᖅᑲᓇᐃᔭᖅᑖᕋᓱᐊᖅᐸᓪᓕᐊᔪᑦ ᓇᐅᒃᑯᓕᒫᖅ ᑐᕌᒐᖃᖅᑐᑎᒃ 

ᐱᓕᒻᒪᑦᓴᐃᕙᓪᓕᐊᓂᕐᒧᑦ ᓄᓇᕗᒻᒥᐅᓂᒃ ᐊᒻᒪᓗ ᓄᑖᓂᒃ ᐱᓕᕆᐊᓂᒃ ᐋᖅᑭᑦᓱᐃᕙᓪᓕᐊᓂᕐᒧᑦ 

ᑐᕌᒐᖃᖅᑐᑎᒃ ᑭᒃᑯᑐᐃᓐᓇᐃᑦ ᖃᓄᐃᑦᑕᐃᓕᒪᒋᐊᖃᕐᓂᖏᓐᓄᑦ ᖃᓄᖅᑑᕈᑎᖃᖅᓯᒪᓪᓗᑎᒃ - 

ᐱᕙᓪᓕᐊᑎᑦᓯᓂᖅ ᐃᓅᖃᑎᒌᑦᓯᐊᖅᑐᓂᒃ ᓄᓇᓕᓐᓂ. 
 

ᐊᑦᓱᕉᑎᖃᕐᓂᖏᑦ ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ ᐱᔭᕆᐊᓕᖏᓐᓄᑦ ᓄᓇᕗᒻᒥᐅᑦ 

ᓯᕗᓪᓕᖅᐸᐅᔾᔭᐅᖏᓐᓇᓚᖓᔪᖅ ᐊᕕᑦᑐᖅᓯᒪᕕᑦᑎᓐᓂ ᒐᕙᒪᒃᑯᖏᓐᓄᑦ. 

ᐃᒻᒥᓃᖅᑕᐃᓕᒪᑎᑦᓯᓂᖅ 

ᑭᓯᐊᓂᓕ, ᒐᕙᒪᒃᑯᑦ ᑭᐅᔾᔪᑎᑦᓴᖃᖅᑐᑑᖏᑦᑐᑦ ᐅᕝᕙᓗ ᐋᖅᑭᐅᒪᔾᔪᑎᖃᖅᑐᑑᖏᑦᑐᑦ ᐃᓚᖏᓐᓄᑦ 

ᐊᑦᓱᕉᑕᐅᖃᑦᑕᕆᐊᓕᓐᓄᑦ. ᒐᕙᒪᒃᑯᑦ ᓱᓕᔪᖅᓴᖅᑐᑦ ᐃᒻᒥᓃᖅᑕᐃᓕᒪᑎᑦᓯᓂᖅ ᐊᒻᒪᓗ 

ᐱᕙᓪᓕᐊᑎᑦᓯᓂᖅ ᐃᓅᓯᖃᑦᓯᐊᕋᓱᐊᕐᓂᕐᒥᒃ ᑕᐃᒪᐃᒍᑕᐅᒋᐊᖓᓂᒃ. ᒐᕙᒪᒃᑯᑦ ᑭᐅᔾᔪᑎᑦᓴᓕᒫᓂᒃ 

ᐱᓯᒪᙱᑦᑐᑦ, ᑭᓯᐊᓂ ᐱᓕᕆᖃᑎᖃᕈᓐᓇᖅᑐᑦ ᐊᒻᒪᓗ ᐱᓕᕆᖃᑎᖃᕐᓂᐊᖅᑐᑦ ᐊᓯᖏᓐᓂᒃ 

ᖃᑦᓰᓐᓇᕈᕆᐊᕐᔫᒥᖁᓪᓗᒋᑦ ᐃᒻᒥᓃᖅᐸᑦᑐᑦ ᓄᓇᕗᒻᒥ. 
 

ᒐᕙᒪᒃᑯᑦ ᐱᓕᕆᔾᔪᓯᖓᑦ ᐃᒻᒥᓃᖅᑕᐃᓕᒪᑎᑦᓯᓂᕐᒧᑦ ᐊᔭᐅᖅᑕᐅᒍᑕᐅᓂᐊᖅᑐᖅ ᐃᓄᐃᑦ 

ᖃᐅᔨᒪᔭᑐᖃᖏᑎᒍᑦ ᑐᕌᒐᖃᕐᓗᑎᒃ ᐃᓅᓯᕐᒥᒃ ᖁᕕᐊᒋᔭᖃᖁᔨᓂᕐᒧᑦ. ᒐᕙᒪᒃᑯᑦ ᑲᔪᓯᒍᑎᖃᕐᓂᐊᖅᑐᑦ 

ᐃᑲᔪᖅᓱᐃᖏᓐᓇᕐᓗᑎᒃ ᓄᓇᓕᓐᓂ ᐱᒋᐊᖅᑎᑕᐅᓯᒪᔪᓂᒃ ᐱᓕᕆᐊᓂᒃ ᐃᒻᒥᓃᖅᑕᐃᓕᒪᑎᑦᓯᓂᕐᒧᑦ 

ᐊᒻᒪᓗ ᐅᓚᕕᓴᐃᖃᑦᑕᓂᕐᒧᑦ ᓄᓇᓕᓐᓂ ᐃᓅᖃᑎᒌᑦᓯᐊᖁᔨᓪᓗᑎᒃ. 
 

ᒐᕙᒪᒃᑯᑦ ᑐᙵᓱᑦᑎᑦᓯᑦᓯᐊᖅᑐᑦ ᐃᑲᔪᕐᓂᖃᖅᓯᒪᓂᖏᓐᓂᒃ ᐊᒻᒪᓗ ᐱᓕᕆᑦᓯᐊᖅᓯᒪᓂᖏᓐᓂᒃ 

ᐃᓴᒃᓯᒪᒋᑦ ᐃᓅᓯᕐᒥ ᑲᑐᔾᔨᖃᑎᒌᖏᓐᓂᒃ - ᐱᓕᕆᖃᑎᖃᖅᐸᓪᓕᐊᔪᑦ ᓄᓇᓕᓐᓂᒃ 

ᓇᓗᓇᐃᖅᓯᓯᒪᒍᒪᓪᓗᑎᒃ ᐊᔾᔨᒌᖏᑦᑐᓂᒃ ᐊᒥᓱᓂᒃ ᐃᑲᔫᑎᑕᖃᖁᓪᓗᒍ ᐃᒻᒥᓃᖅᑕᐃᓕᒪᑎᑦᓯᓂᕐᒧᑦ. 
 

ᓄᓇᕗᑦ ᐃᓚᐅᖃᑕᐅᓕᖅᐸᓪᓕᐊᓂᖓ 
 

ᓄᓇᕗᑦ ᓯᕗᒧᒋᐊᖅᓯᒪᓕᖅᑐᖅ ᐊᕐᕌᒎᓯᒪᔪᓂ ᓯᑕᒪᐅᔪᖅᑐᓂ, ᐱᕚᓪᓕᖅᑎᑦᓯᓯᒪᓪᓗᑎᒃ 

ᑲᑐᔾᔨᖃᑎᒌᓐᓂᐅᕙᑦᑐᓂᒃ ᐊᒻᒪᓗ ᑲᓲᑎᖃᑎᖃᖅᐸᓪᓕᐊᓪᓗᑎᒃ ᑲᑐᔾᔨᖃᑎᒌᖃᑎᑦᓴᒥᓐᓂᒃ 

ᑭᒃᑯᑐᐃᓐᓇᕐᓂᒃ ᐊᒻᒪᓗ ᑲᑐᔾᔨᖃᑎᒌᓂᒃ ᓯᓚᑖᓃᑦᑐᓂᒃ ᐊᕕᑦᑐᖅᓯᒪᕕᑦᑕ. 
 

ᑲᑐᔾᔨᖃᑎᒌᓐᓂᐅᕙᑦᑐᑦ ᑕᐃᒪᐃᑦᑐᑦ ᐃᓕᕝᕕᒋᓚᕿᕙᑦᑕᕗᑦ ᖃᓄᐃᑦᑐᑦ 

ᐱᓕᕆᔾᔪᓯᐅᑦᓯᐊᕐᓂᖅᐹᖑᒻᒪᖔᑕ ᐊᓯᑦᑎᓐᓄᑦ. ᐊᒻᒪᓗ ᖃᐅᔨᒍᑕᐅᒍᓐᓇᐸᑦᑐᓂ ᑭᒃᑯᑐᐃᓐᓇᕐᓄᑦ 

ᓄᓇᕗᑦ ᓯᓚᑖᓂᒥᐅᓄᑦ ᖃᓄᐃᑦᑑᓂᑦᑎᓐᓂᒃ ᐃᓅᖃᑎᒌᑦᑐᑕ, ᓄᓇᑦᑎᓐᓂᒃ, ᐅᖃᐅᓯᑦᑎᓐᓂᒃ, 

ᐃᓕᖅᑯᓯᑦᑎᓐᓂᒃ. 
 

ᐊᒥᓲᓂᖅᐹᖑᓯᒪᔪᑦ ᑲᓇᑕᒥ ᐅᑭᐅᒃᑯᑦ ᐱᙳᐊᕕᔾᔪᐊᖅᑐᓂ ᓲᕐᓘᕈᑎᑦᓴᑦᓯᐊᕙᒃ 

ᐃᓚᐅᖃᑕᐅᓕᖅᐸᓪᓕᐊᓂᑦᑎᓐᓄᑦ ᑲᓇᑕᒥ ᐊᒻᒪᓗ ᓯᓚᕐᔪᐊᒥ. 
 

ᐊᐅᔭᐅᓛᖅᑐᒥ ᓄᓇᕗᑦ ᑐᙵᓱᑦᑎᑦᓯᓛᖅᑐᑦ ᐱᖓᓐᓇᖓᓂ ᓯᕗᓕᖅᑏᑦ ᑲᑎᒪᓂᖓᓂᒃ ᓯᕗᓪᓕᖅᐹᒥ, 

ᐱᕕᖃᕐᕕᑦᓴᐅᓗᓂ ᓴᖅᑭᔮᖅᑎᑦᓯᒍᓐᓇᓂᑦᑎᓐᓄᑦ ᖃᓄᐃᓕᐅᖅᐸᓪᓕᐊᓯᒪᓂᑦᑎᓐᓂᒃ ᐊᒻᒪᓗ 

ᑲᔾᔮᓇᖅᑐᒻᒪᕆᒻᒥᒃ ᓄᓇᑦᑎᓐᓂᒃ ᓯᕗᓕᖅᑎᖏᓐᓄᑦ ᑲᓇᑕᒥ ᐅᑭᐅᖅᑕᖅᑐᒥ ᐊᕕᑦᑐᖅᓯᒪᕕᖏᓐᓂᒃ ᐊᒻᒪᓗ 

ᓯᑕᒪᓃᖔᖅᑐᓂᒃ ᐱᖓᓐᓇᖓᓂ ᐊᕕᑦᑐᖅᓯᒪᕕᖏᓐᓂᒃ. 



 14

 

ᐅᓪᓗᐃᑦ ᖃᑦᓯᒃᑭᐊ ᓈᓯᒪᓕᕐᑎᓪᓗᒋᑦ ᔪᓚᐃᒥ ᒥᓂᔅᑕ ᑲᒪᒋᔭᖃᖅᑐᖅ ᐊᕐᓇᐃᑦ ᐃᓕᓴᕆᔭᐅᓯᒪᓂᖏᓐᓄᑦ 

ᑐᙵᓱᑦᑎᑦᓯᓛᖅᑐᑦ ᑲᑎᒪᔪᓂᒃ ᓄᓇᕗᒻᒥ ᒐᕙᒪᑐᖃᒃᑯᑦ/ᖃᓪᓗᓈᓂ/ᐅᑭᐅᖅᑕᖅᑐᒥᓗ 

ᐊᕕᑦᑐᖅᓯᒪᕕᐅᔪᑦ ᒥᓂᔅᑕᐅᖃᑎᒥᓂᒃ. 
 

ᓂᐱᖃᖃᑕᐅᓂᐊᕐᒥᔪᒍᑦ ᓯᓚᕐᔪᐊᒥᐅᑦ ᓈᓚᑦᑎᓪᓗᒋᑦ. 
 

ᒥᓂᔅᑕ ᐊᕙᑎᓕᕆᔨᒃᑯᓐᓄᑦ ᕚᓯᖕᑕᓐᒦᑦᑐᖅ ᑕᕝᕙᓂ ᐊᕐᕌᒍᒥ ᓈᓚᑦᑐᓂ ᐱᔾᔪᑎᑦᑎᓐᓂᒃ 

ᓇᓗᓇᐃᖅᓯᒋᐊᖅᑐᖅᓯᒪᓪᓗᓂ ᐊᑭᕋᖅᑐᕐᓂᑎᓐᓄᑦ ᑐᒃᓯᕋᐅᑎᐅᓯᒪᔪᒥᒃ ᒥᐊᓕᒐᐃᑦ ᓄᓇᖓᓐᓂ 

ᐃᖃᓗᓕᕆᔨᒃᑯᑦ ᐊᒻᒪᓗ ᐅᒪᔪᓕᕆᔨᒃᑯᑦ ᑎᑎᖅᓯᒐᓱᐊᕐᓂᖏᓐᓄᑦ ᓇᓄᕐᓂᒃ ᐊᑦᑕᓇᖅᑐᒦᓕᕐᓂᖏᓐᓂᒃ 

ᓄᖑᓐᓂᐅᓴᓂᕋᖅᑕᐅᓪᓗᑎᒃ ᐱᖁᖓᓐᓂ ᐊᑦᑕᓇᖅᑐᒦᑦᑐᑦ ᓄᖑᓐᓂᐅᓴᓕᕐᓂᖏᓐᓄᑦ ᐅᒪᔪᐃᑦ. 
 

ᐃᓱᒪᓕᐅᖅᑏᑦ ᕚᓯᖕᑕᓐᒥ ᖃᐅᔨᒪᒋᐊᖃᕐᖓᑕ ᓇᓄᐃᑦ ᓄᖑᓐᓂᐅᓴᓗᑎᒃ ᐊᑦᑕᓇᖅᑐᒦᖏᒻᒪᑕ, ᓄᓇᕗᑦ 

ᓇᓄᓕᕆᓂᕐᒧᑦ ᐊᐅᓚᑦᓯᔾᔪᓯᖓᑦ ᐃᔾᔪᐊᕋᑦᓴᑦᓯᐊᖑᒻᒪᑦ ᖃᓄᖅ ᓄᖑᓗᐊᑦᑕᐃᓕᒪᑎᑦᓯᓂᕐᒧᑦ ᐱᓕᕆᐊᑦ 

ᐊᐅᓚᑕᐅᒋᐊᖃᕐᒪᖔᑕ. 
 

ᒥᓂᔅᑕᕗᑦ ᓇᓗᓇᐃᖅᓯᒋᐊᖅᓯᒪᔪᖅ ᓄᓇᓕᕐᔪᐊᑦ ᑐᕌᒐᖃᖔᕆᐊᖃᕐᓂᖏᓐᓂᒃ ᓯᓚᐅᑉ 

ᐊᓯᔾᔨᐸᓪᓕᐊᓂᖓᓂᒃ -- ᓇᓄᕐᓂᐅᖏᑦᑐᖅ. ᑕᐃᒪᐃᓕᒋᐊᕈᑎᒃ ᐃᑲᔪᕐᓂᖃᕋᔭᖏᑦᑐᖅ ᓇᓄᕐᓂᒃ ᐊᒻᒪᓗ 

ᐋᓐᓂᕈᑕᐅᑐᐃᓐᓇᕐᓗᓂ ᐃᓄᓐᓄᑦ - ᐅᕙᑦᑎᓐᓂᒃ ᐃᓚᒋᔭᐅᖃᑕᐅᔪᓂᒃ ᐊᑭᕋᖅᑐᐃᓪᓗᑕ ᓯᓚᐅᑉ 

ᐊᓯᔾᔨᐸᓪᓕᐊᔾᔪᑎᖏᓐᓂᒃ ᐊᒻᒪᓗ ᐃᑲᔪᖅᓱᐃᑎᓪᓗᑕ ᒥᑭᓪᓕᕚᓪᓕᖅᑎᑦᓯᒐᓱᐊᕐᓂᕐᒧᑦ ᓯᓚᕐᔪᐊᑉ 

ᐅᔅᓯᒃᓯᕙᓪᓕᐊᔾᔪᑎᖏᓐᓄᑦ ᐃᓯᐊᕿᔪᓂᒃ. 
 

ᓯᓚᕐᔪᐊᕐᒥᐅᓄᑦᑕᐅᖅ ᓈᓚᑦᑕᐅᓪᓗᑕ, ᐊᕕᑦᑐᖅᓯᒪᕕᐅᔪᑦ ᒐᕙᒪᒃᑯᖏᑦ ᐃᓚᐅᖃᑕᐅᕙᓪᓕᐊᔪᑦ 

ᐸᕐᓇᐃᓂᕐᒧᑦ ᓯᓚᕐᔪᐊᕐᒥ ᐅᑭᐅᖅᑕᖅᑐᖏᓐᓂ ᐊᕐᕌᒍᖓᓂ ᖃᓄᐃᓕᐅᕈᑕᐅᓂᐊᖅᑐᓂᒃ. 
 

ᓯᓚᕐᔪᐊᑉ ᐅᑭᐅᖅᑕᖅᑐᖏᓐᓂ ᐊᕐᕌᒍᖓ ᓇᓗᓇᐃᖅᓯᔪᖅ ᐃᓚᐅᖃᑕᐅᒍᒪᕙᓪᓕᐊᓂᖏᓐᓂᒃ 

ᓯᓚᕐᔪᐊᕐᒥᐅᑦ ᖃᐅᔨᓴᖅᑎᖏᑦ ᓄᓇᕗᒻᒥ ᐊᒻᒪᓗ ᐅᐱᒍᓱᑦᑐᑦ ᒐᕙᒪᑐᖃᒃᑯᓐᓂᒃ ᓴᓂᕐᕙᐃᓯᒪᓂᖏᓐᓄᑦ 

$150,000,000 ᑲᓇᑕᒥ ᓯᓚᕐᔪᐊᑉ ᐅᑭᐅᖅᑕᖅᑐᖏᓐᓂ ᐊᕐᕌᒍᖓᓄᑦ ᐱᓕᕆᐊᒧᑦ. 
 

ᐃᓚᖓᑦ ᐱᓕᕆᖃᑎᒋᒍᑎᒋᓯᒪᔭᕗᑦ ᒐᕙᒪᑐᖃᒃᑯᓐᓄᑦ ᓇᓗᓇᐃᔭᐃᓂᖅ ᐊᔾᔨᐅᖏᑦᑐᓂᒃ 

ᐃᑲᔪᕐᓂᖃᖅᓯᒪᓂᖏᓐᓂᒃ ᓄᓇᕗᑦ ᑲᓇᑕᒧᑦ ᐊᒻᒪᓗ ᓯᓚᕐᔪᐊᒧᑦ. 
 

ᐳᓚᕋᑦᑐᓕᕆᓂᕐᒧᑦ ᑲᑐᔾᔨᖃᑎᒌᒍᑎᖃᕐᓂᕐᒧᑦ ᐊᖏᖃᑎᒌᒍᑦ ᐊᑎᓕᐅᖅᑕᐅᓛᖅᑐᖅ ᑕᖅᑭᐅᓛᖅᑐᒥ 

ᒐᕙᒪᒃᑯᖏᓐᓄᑦ ᕗᕌᓐᔅ ᐅᐃᕖᒃᑯᑦ ᓄᓇᓕᕐᔪᐊᖓᓂ. 

ᐊᒻᒪᓗ ᐅᐃᕖᒃᑯᑦ ᑲᑐᔾᔨᖃᑎᒌᖏᑎᒍᑦ ᓄᓇᕗᒻᒥ ᒪᑭᑕᓂᖃᑦᓯᐊᖅᑐᑦ ᐅᐃᕖᑦ ᓄᓇᓕᓐᓂ 

ᑲᑐᔾᔨᖃᑎᖃᓕᖅᓯᒪᔪᑦ ᓄᓇᕗᑦ ᒐᕙᒪᒃᑯᖏᓐᓂᒃ ᐊᒻᒪᓗ ᕼᐊᒻᓚᒃᑯᖏᓐᓂᒃ ᑭᒻᒥᕈᑦ 

ᐋᖅᑭᑦᓱᐃᕙᓪᓕᐊᓪᓗᑎᒃ ᐃᓕᖅᑯᓯᖅᑎᒍᑦ ᐳᓚᕋᑦᑐᓕᕆᓂᕐᒧᑦ ᐱᓕᒻᒪᑦᓴᐃᒍᑎᑦᓴᓂᒃ ᐊᒻᒪᓗ 

ᓂᐅᕕᐊᑦᓴᐅᒍᓐᓇᖅᑐᓂᒃ. 
 

ᐱᔭᕇᕈᑎᖓ 

ᐊᑲᐅᓈᖅᑐᒦᑦᓯᐊᕋᑦᑕ ᑕᒫᓂᒥᐅᑕᐅᓪᓗᑕ ᐊᕕᑦᑐᖅᓯᒪᕕᑦᑎᓐᓂ ᐊᔾᔨᐅᙱᑦᑐᒥ ᐊᒻᒪᓗ ᓇᒻᒥᓂᖅ 

ᓱᓕᔪᕆᓂᖃᑦᓯᐊᖅᑐᑕ ᓯᓚᑎᑦᑎᓐᓄᑦ ᖃᐅᔨᒋᐊᕈᓐᓇᖅᑐᑕ. 
 

ᑭᒃᑯᑐᐃᓐᓇᐃᑦ ᑭᒡᓕᒋᔭᑦᑕ ᓯᓚᑖᓃᑦᑐᑦ ᖃᐅᔨᓇᓱᐊᖃᑦᑕᕐᖓᑕ -- ᖃᓄᖅ ᓄᓇᕗᒻᒥᐅᑦ 

ᐋᖅᑭᑦᓱᐃᕙᓪᓕᐊᒻᒪᖔᑕ ᓄᑖᒥᒃ ᐊᕕᑦᑐᖅᓯᒪᕕᑦᑎᓐᓂᒃ ᐊᔾᔨᐅᙱᑦᑐᓂᒃ ᐃᓕᖅᑯᓯᖃᖅᑐᑕ, 

ᐊᒥᒐᖅᓯᓇᑕᓗ ᓄᓇᒦᖔᖅᑐᓂᒃ ᐊᒻᒪᓗ ᐱᒻᒪᕆᐊᓘᑎᑦᑐᑎᒍ ᓂᕆᐅᓐᓂᖃᑦᓯᐊᕈᓐᓇᕐᓂᕗᑦ 

ᐊᔾᔨᒌᖏᑦᑑᑎᐅᒐᓗᐊᖅᑎᓪᓗᒋᑦ ᐃᓅᖃᑎᒌᑦ. 
 

ᐱᙳᖅᑎᑕᐅᓯᒪᓂᖓ ᓄᑖᑉ ᐊᕕᑦᑐᖅᓯᒪᕕᐅᔫᑉ ᐱᖃᓯᐅᑎᓯᒪᔪᖅ ᓂᕆᐅᓐᓂᖃᑦᓯᐊᕐᓂᕐᒥᒃ. ᐊᑕᐅᑦᓯᒃᑯᑦ 

ᖃᐅᔨᓯᒪᔪᒍᑦ ᐊᒥᓱᒃᑲᓐᓂᐊᓗᓐᓂᒃ ᐱᔭᑦᓯᖃᓕᖅᓯᒪᓂᑦᑎᓐᓂᒃ. 
 

ᓴᙱᓂᖃᕋᑦᑕ ᑭᖑᓂᑦᑎᓐᓃᖔᖅᑐᓂᒃ, ᐃᓕᖅᑯᓯᑦᑎᓐᓂᒃ ᐊᒻᒪᓗ ᓂᕆᐅᓐᓂᖃᑦᓯᐊᕈᓐᓇᓂᖅᑎᓐᓄᑦ 

ᐱᓕᕆᐊᖃᕆᐊᖃᖅᑎᓪᓗᑕ ᐊᒻᒪᓗ ᖁᕕᐊᓲᑎᖃᓕᖅᐸᑦᑐᑕ ᑲᔪᓯᓂᑦᓯᐊᕈᑎᒋᕙᑦᑕᑎᓐᓂᒃ. 

ᑲᔪᓯᓂᖃᑦᓯᐊᕈᑎᒋᓯᒪᔭᕗᑦ - ᐃᓕᖅᑯᓯᖅᑎᒍᑦ ᐊᒻᒪᓗ ᑮᓇᐅᔭᓕᐅᕈᑎᖃᕈᓐᓇᕐᓂᒃᑯᑦ -- 

ᐃᑲᔪᕐᓂᖃᕐᓂᐊᖅᑐᑦ ᓴᙱᓕᖅᐹᓪᓕᕈᑎᐅᓗᑎᒃ ᑲᓇᑕᒥᒃ. 
 

ᒎᑎᐅᑉ ᐃᓚᒋᓕᓯ ᑲᑎᒪᓂᐊᖅᑎᓪᓗᓯ. 
 

ᓇᑯᕐᒦᒃ. 


	 
	 

